
Brollach
Tá na treoirlínte seo ar oideachas an Lucht Taistil do scoileanna dara
leibhéal, ina gcuid dhílis lárnach de straitéisí na Roinne Oideachais agus
Eolaíochta maidir le cuimsiú sóisialta,  bochtaineacht a chloí, cur chun
cinn  an chomhionannais agus  dul i ngleic le míbhuntáiste oideachais. Is é
beartas na Roinne agamsa é, go ndéanfaí imeascadh iomlán ar an Lucht
Taistil inár gcuid scoileanna  príomhshrutha.

Aithnítear go forleathan go bhfuil an Lucht Taistil ar cheann de na grúpaí
is imeallaithe i sochaí na hÉireann. Léiríonn na hathruithe reachtaíochta is
déanaí,   an tAcht Oideachais, 1998, cuir i gcás, an tAcht Oideachais
(Leas), 2000, agus an tAcht um Stádas Comhionann, 2000, Éire mar atá sí,
sochaí atá ag druidim i leith an ilchultúrachais de réir a chéile. Tá ról
lárnach ag an oideachas, mar atá ag cóiríocht, sláinte, agus ceisteanna
leasa shóisialaigh, in ullmhú ár gcuid daltaí don lánsaorántacht
ghníomhach.

Céim mhór chun tosaigh is ea an maoiniú iomlán ar oideachas Lucht
Taistil trí Oifigeach Náisiúnta Oideachais, leathnú ar Sheirbhís na
Múinteoirí ar Cuairt, fostú mhúinteoirí acmhainní don Lucht Taistil i
mbunscoileanna, agus leithdháileadh uaireanta an chloig múinteoireachta
i scoileanna dara leibhéal, mar aon le híocaíocht deontas breise
caipitíochta i mbunscoileanna agus i scoileanna dara leibhéal araon. Bhí
baint mhór ag ról an Aonad Forbartha Inghairme de chuid na Roinne seo
le múinteoirí a réiteach chun a gcion a dhéanamh i leathnú an tsoláthair
oideachais don Lucht Taistil.

Ba ríléir gné na páirtnéireachta agus an soláthar oideachais don Lucht
Taistil á fhorbairt. Léirítear é sin sa chomhoibriú leanúnach idir an
Chigireacht, an fhoireann riaracháin sa Roinn agamsa, an tOifigeach
Náisiúnta Oideachais, Seirbhís na Múinteoirí ar Cuairt, agus mórán
eagraíochtaí de chuid an Lucht Taistil. Bhí ról tábhachtach in oideachas an

Lucht Taistil agus i gcur le chéile an leabhráin seo ag feidhmiú éifeachtach
an Choiste Chomhairligh ar Oideachas an Lucht Taistil. Bhí sé sin
comhdhéanta de na páirtnéirí oideachais ar fad, eagraíochtaí Lucht Taistil
san áireamh, mar aon le bainistíocht scoileanna agus ionadaithe foirne. 

Tá cuid mhaith dúshlán fós le sárú in oideachas an Lucht Taistil. Tá mé
lándeimhnitheach, áfach, gur céim shuntasach chun tosaigh í na treoirlínte
seo a chur ar fáil, i gcomhthéacs oideachas an Lucht Taistil ina iomláine.
Leathnófar ar an dea-chleachtas dá mbarr, cuideoidh siad le scoileanna
cláir éifeachtacha a fhorbairt in oideachas an Lucht Taistil, agus beidh siad
mar threoir ag mo Roinnse maidir le beartas sa réimse seo san am atá le
teacht.

Tréaslaím leo siúd a raibh lámh acu san obair seo agus gabhaim buíochas
leo.

Dr. Michael Woods TD
Aire Oideachais agus Eolaíochta

Buíochas

Gabhann an Roinn Oideachais agus Eolaíochta  buíochas leo seo a leanas,
a chuir comhairle agus ábhar ar fáil don fhoilseachán tábhachtach tráthúil
seo:

• Maugie Francis, Oifigeach Náisiúnta Oideachais don Lucht Taistil

• Seirbhís na Múinteoirí ar Cuairt don Lucht Taistil

• An Coiste Comhairleach ar Oideachas an Lucht Taistil

• An Coiste Comhordaitheach d’Oideachas an Lucht Taistil

• Paróiste an Lucht Taistil 

• Foirne tacaíochta  na hIdirbhliana agus na hArdteistiméireachta
Feidhmí

• Ionad Lucht Taistil Pavee Point

• Fóram Ban de chuid an Lucht Taistil

• Gluaiseacht an Lucht Taistil in Éirinn

• Foireann na Cigireachta agus an Riaracháin sa Roinn Oideachais
agus Eolaíochta

Réamhrá

Aithnítear go forleathan go bhfuil an t-oideachas ar na príomhuirlisí atá
ann chun dul i ngleic le míbhuntáiste socheacnamaíoch. Tá an Lucht Taistil
ar na dreamanna is imeallaithe, is buailte agus is mó atá faoi
mhíbhuntáiste i sochaí na hÉireann.  Le bunú an Údarás Chomhionannais
agus le teacht i bhfeidhm an Achta um Stádas Comhionann, 2000, mar
aon leis an Acht um Chomhionannas  Fostaíochta, 1998, tugadh cosaint
bhreise reachtúil don Lucht Taistil in aghaidh an idirdhealaithe. Cé nach
ndéileálfaidh an t-oideachas ann féin le gach ceist atá ann, is mór an
cúnamh é.  Ar ndóigh, tá dul chun cinn an Lucht Taistil ag brath go mór
freisin ar chóiríocht fheabhsaithe agus ar chúram sláinte.  

Cothaíonn spriocanna oideachais an dara leibhéal cearta gach dalta ar
leith ar rochtain iomlán chothrom ar sholáthar oideachasúil, chun páirt a
ghlacadh ann agus chun leas a bhaint as, de réir a gcumais. Tá an luach
céanna ar oideachas gach dalta, beag beann ar chúlra socheacnamaíoch,
ar inscne, agus ar riachtanais speisialta oideachasúla nó churaclaim.
Spreagtar gach dalta chun teacht in inmhe de réir a acmhainne agus é ag
bogadh chun cinn tríd an gcóras oideachais.

Tá an Coiste Comhairleach d’Oideachas an Lucht Taistil curtha ar bun ag
an Roinn Oideachais agus Eolaíochta. Tagann an grúpa seo, ar a bhfuil
ionadaithe na bpáirtnéirí oideachais, agus ionadaithe an Lucht Taistil san
áireamh, le chéile go minic agus cuireann sé comhairle ar an Aire
Oideachais agus Eolaíochta ar ghnéithe a bhaineann le hoideachas an
Lucht Taistil. Sa bhreis air sin, tugann an Coiste Comhordaitheach
d’Oideachas an Lucht Taistil sa Roinn Oideachais agus Eolaíochta cúnamh
maidir le comhairle a sholáthar agus comhordú a dhéanamh ar
ghníomhaíochtaí agus ar straitéisí a bhaineann le hoideachas an Lucht
Taistil.      

Tá tacaíocht á cur ar fáil faoi láthair, do roinnt mhaith daoine óga de
chuid an Lucht Taistil, trí uaireanta an chloig breise teagaisc agus deontais
bhreise chaipitíochta i scoileanna príomhshrutha. Baineann cuid eile den
Lucht Taistil leas oideachais as Ionaid Ógtheagmhála, as Ionaid Oiliúna
Sinsearaí, agus as líon teoranta Ionad Oideachais Shóisearaigh.

Is é sprioc an doiciméid seo ar oideachas don Lucht Taistil i scoileanna
dara leibhéal ná treoirlínte a sholáthar maidir le:

• údaráis bhainistíochta

• boird bhainistíochta 

• príomhoidí, leas-phríomhoidí, agus príomhoidí cúnta

• múinteoirí

• foireann tacaíochta

• tuismitheoirí

• páirtnéirí eile san oideachas

1 An Lucht Taistil agus an 
t-oideachas

1.1 An Lucht Taistil in Éirinn
Grúpa mionlaigh sainaitheanta i sochaí na hÉireann is ea an Lucht Taistil,
ach mar sin féin, tá siad baileach chomh lánÉireannach le pobal an
mhóraimh.  Is deacair stair agus fréamhacha an Lucht Taistil a rianadh,
díreach ar aon dul le grúpa fánaithe ar bith eile. Níor taifeadadh mórán dá
stair, ach tá fianaise ann gur mhair grúpa dúchais fánaithe in Éirinn ón séú
haois i leith. Daonra beag Lucht Taistil atá ann faoi láthair, timpeall is 30,000
duine, faoi bhun 1% de dhaonra iomlán na tíre seo. Cónaíonn 1,500 eile
den Lucht Taistil i dTuaisceart Éireann, agus tá Lucht Taistil na hÉireann ina
gcónaí freisin sa Bhreatain, san Astráil, agus sna Stáit Aontaithe.

Don Lucht Taistil féin, ciallaíonn an rannpháirtíocht acu i sainghrúpa
sóisialta (a) go bhfuil sinsearacht choiteann acu, (b) go bhfuil na
bunluachanna cultúrtha agus na traidisiúin chéanna acu, (c) go bhfuil
teanga dá gcuid féin acu, agus (d) go síleann siad féin agus daoine eile
gur dream iontu féin iad.    

Sinsearacht choiteann
Saolaítear duine ina bhall den Lucht Taistil, ní féidir cinneadh a dhéanamh 
a bheith i do bhall. Go hiondúil, pósann an Lucht Taistil laistigh den
ghrúpa, agus chun go dtabharfaí ball den Lucht Taistil ar aon duine, ní
mór tuismitheoir amháin ar a laghad den Lucht Taistil a bheith aige.

Luachanna cultúrtha agus traidisiúin
Luach bunaidh i gcultúr an Lucht Taistil is ea an fhánaíocht. Ní gá go
mbeadh sé ar intinn acu leanúint orthu de shíor ag bogadh thart, ach faoi
mar a deir Michael McDonagh, duine den Lucht Taistil ón Uaimh,
“cuimsíonn an fhánaíocht dearcadh saoil, bealach eile chun breathnú ar
rudaí, meon eile faoi chóiríocht, faoi obair agus faoin saol ar fad.” Díreach
mar a leanann daoine lonnaithe dá lonnaíocht, fiú ar thaisteal dóibh,

Lucht Taistil is ea an Lucht Taistil i gcónaí, fiú nuair nach bhfuil siad ag
bogadh ó áit go háit. Tá cothú na nasc teaghlaigh, agus caidreamh leis an
teaghlach forleathnaithe, lárnach do shlí mhaireachtála an Lucht Taistil,
agus déantar an saol acu a eagrú mórthimpeall air sin. Baineann
féiniúlacht an Lucht Taistil go dlúth le “coinneáil i dteagmháil”, agus
chuige sin, is gá taisteal.

Tá traidisiún féinfhostaíochta ag an Lucht Taistil, solúbthacht slí bheatha
agus  eacnamaíochta. Cuid thábhachtach den saol ag an Lucht Taistil  is
ea creideamh láidir mar aon le nósanna sainiúla timpeall ar an mbás agus
ar an bpósadh. Ó bhéal a tugadh an cultúr ar aghaidh ó ghlúin go glúin,
agus bhí ról nach beag ag an Lucht Taistil i seachadadh an mhórchultúir
freisin. Tá sainiúlacht scéalaíochta, amhránaíochta agus traidisiún ceoil ag
an Lucht Taistil ar chóir suntas a thabhairt dóibh.     

Teanga
Tá a dteanga féin ag an Lucht Taistil. “Shelta” an t-ainm acadúil atá uirthi;
“Gammon” nó “Cant” a thugann an Lucht Taistil féin uirthi. Ní hamháin
go bhfuil sí seo ag Lucht Taistil na hÉireann, a saolaíodh in Éirinn agus sa
Bhreatain, ach tá sí ar eolas ag sliocht Lucht Taistil na hÉireann a chuaigh
ar imirce go Meiriceá roimh an nGorta Mór.

Sainiúil agus éagsúil
I ngeall ar shinsearacht choiteann an Lucht Taistil, a gcuid luachanna
cultúrtha agus gnéithe eile dá stíl mhaireachtála, daoine ar leith iad an
Lucht Taistil atá sainiúil agus éagsúil, dar leo féin agus dar le daoine eile
freisin. Díreach ar aon dul leis an Lucht Taistil agus le Giofóga ar fud an
domhain, tá patrún an idirdhealaithe agus an eisiaimh shóisialta ag
leanúint a gcaidrimh leis an tsochaí lonnaithe.

1.2 Eagraíochtaí Lucht Taistil
Tá méadú suntasach tagtha ar líon na n-eagraíochtaí Lucht Taistil le deich
mbliana anuas. Tá athrú béime an-tábhachtach laistigh de na
heagraíochtaí seo agus iad ag obair d’fhonn cúinsí saoil ag an Lucht Taistil
a fheabhsú – athrú ón gcur chuige bunaithe ar chúnamh carthanachta i

dtreo chur chuige bunaithe ar chearta agus próiseas páirtnéireachta á
spreagadh. Tá fás leanúnach ar an líon den Lucht Taistil a ghlacann páirt i
ngrúpaí áitiúla agus náisiúnta. Uaireanta, is ionann an bhallraíocht agus an
Lucht Taistil amháin; i ngrúpaí eile, oibríonn an Lucht Taistil agus daoine
eile as lámh a chéile i bpáirtnéireacht chothrom. Tugtar sonraí
phríomheagraíochtaí an Lucht Taistil in Aguisín 2 de na treoirlínte seo.

1.3 Cóiríocht an Lucht Taistil
Léirigh suirbhé a rinne an Roinn Comhshaoil i 1998 go raibh 24% den
Lucht Taistil, (timpeall is 1,000 teaghlach) ina gcónaí ar láithreáin gan
seirbhísí nó ar thaobh an bhóthair. Níl na bunseirbhísí féin ar láithreáin
gan seirbhísí, ar nós bailiúchán bruscair ar bhonn rialta, uisce reatha,
leithris, agus rochtain ar leictreachas. Is beag athrú atá ar chás an 1,000
teaghlach sin ó rinneadh tuarascáil an Institiúid Taighde Eacnamaíochta
agus Sóisialta (ESRI) i 1986, a luaigh: “Tá cúinsí saoil an Lucht Taistil
dofhulangtha. Ní fhéadfadh sochaí ar bith, a bhfuil daonnacht ná meas ar
bith aici uirthi féin, ligean do chúinsí mar seo leanúint ar aghaidh, a
luaithe a thuigfí go raibh an scéal amhlaidh”.           

I 1995, mhol tuarascáil an Tascfhórsa ar an Lucht Taistil go gcuirfí 3,100
aonad cóiríochta saindírithe ar riachtanais an Lucht Taistil ar fáil faoin
mbliain 2000. San áireamh sa chóiríocht saindírithe ar an Lucht Taistil, tá
láithreáin stad le seirbhísí, grúpscéimeanna tithíochta, agus láithreáin
neamhbhuana. Leagann Acht na dTithe (Cóiríocht don Lucht Siúil) 1998,
dualgas reachtúil ar údaráis áitiúla freastal ar riachtanais chóiríochta an
Lucht Taistil. Tá dualgas orthu clár cóiríochta a chur i bhfeidhm a
chuimsíonn an réimse cóiríochta seo mar aon le tithíocht chaighdeánach
de chuid an údaráis áitiúil, don Lucht Taistil a dhéanann an rogha áirithe
seo. Bhí dualgas ar gach údarás áitiúil a chlár cóiríochta don Lucht Taistil a
bheith aontaithe aige faoi Mhárta 2000.

1.4 Sláinte an Lucht Taistil
Léiríonn taighde go bhfuil an Lucht Taistil go mór faoi mhíbhuntáiste i
gcomparáid leis an daonra ginearálta maidir lena stádas sláinte.

• Tá ionchas saoil an Lucht Taistil fós ar an leibhéal a bhí ag an bpobal
lonnaithe sna 1940í

• Tá ráta na marbhbhreitheanna ag an Lucht Taistil os cionn dhá
oiread an mheánráta 

• Tá ráta báis na naíonán trí oiread níos airde ná an ráta náisiúnta

• Maireann fir de chuid an Lucht Taistil deich mbliana níos lú ar an
meán, ná fir lonnaithe

• Maireann mná de chuid an Lucht Taistil dhá bhliain déag níos lú ar
an meán, ná mná lonnaithe.

Staidéar ar Stádas Sláinte an Lucht Taistil (1987)

1.5 Oideachas
Is le déanaí a tháinig an Lucht Taistil isteach sa chóras oideachais foirmiúil,
in ainneoin iad a bheith ina ndlúthchuid de shochaí na hÉireann, le stair
agus cultúr dá gcuid féin le ceiliúradh acu. Tá an-fhorbairt déanta le
tríocha cúig bliain anuas ar bheartas oideachais maidir le hoideachas
páistí den Lucht Taistil. Tuigtear anois nach n-oireann an tuiscint gur
dream iad an Lucht Taistil a bhfuil easpa orthu, agus iad faoi
mhíbhuntáiste agus i ngátar a gcomhshamhlaithe sa chultúr ceannasach.
Leagtar síos i mbeartas na Roinne Oideachais agus Eolaíochta go
gcaithfear aitheantas a thabhairt do chultúr agus do thraidisiúin an Lucht
Taistil agus iad a léiriú mar chuid den chóras oideachais. 

1.6 Céimeanna i bhforbairt bheartais d’oideachas Lucht
Taistil

Tuarascáil an Choimisiúin ar an bhFánaíocht, 1963
Luaigh an tuarascáil seo nach raibh ach 114 páiste de chuid an Lucht
Taistil, in aois scoile dóibh, ag freastal ar an scoil go rialta.

Tuarascáil Choiste: Áiseanna Oideachais do Pháistí an Lucht Taistil, 1970
Chuir an tuarascáil seo bonn faoin soláthar oideachais don Lucht Taistil go
ceann cúig bliana déag nó fiche bliain. Mhol sé go ndéanfaí soláthar
oideachais ar leith d’oideachas páistí den Lucht Taistil ag an
mbunleibhéal. Cuireadh cúig scoil speisialta ar bun, agus spreagadh
scoileanna príomhshrutha chun ranganna speisialta a bhunú. Bunaíodh
ionaid oiliúna shóisearacha chun friotháil ar pháistí os cionn dhá bhliain
déag d’aois agus mhaoinigh an Roinn Oideachais iad. I gcaitheamh na
tréimhse seo bhunaigh gníomhaireachtaí deonacha réamhscoileanna agus
tugadh cabhair deontais dóibh ón Roinn.   

Múinteoirí ar Cuairt don Lucht Taistil, 1980
Ceapadh an chéad mhúinteoir ar cuairt don Lucht Taistil i nGaillimh i 1980
mar thogra píolótach chun páistí an Lucht Taistil a spreagadh chun
páirtíocht níos mó a bheith acu sa scolaíocht.

Suirbhé ag Cigireacht na mBunscoileanna ar Rannpháirtíocht an Lucht
Taistil san Oideachas, 1988
Léirigh an suirbhé seo go raibh líon na bpáistí den Lucht Taistil a bhí ag
freastal ar an scoil méadaithe go dtí 4,200, agus 30% den Lucht Taistil á
dteagasc i ranganna ar deighilt, ranganna don Lucht Taistil amháin. 

Oifigeach Náisiúnta Oideachais don Lucht Taistil, 1992
Cuireadh an post seo ar bun chun oideachas páistí den Lucht Taistil ar
bhonn náisiúnta a fhorbairt, a chur chun cinn agus a éascú agus chun
comhairle a chur ar an Roinn Oideachais agus Eolaíochta  maidir le
sainriachtanais sa réimse seo.

Tuarascáil Choiste Athbhreithnithe an Oideachais Speisialta, 1993
Luaigh an tuarascáil seo “gur chóir do scoileanna cur chuige
cuimsitheach, idirchultúrtha a bheith acu i leith fhorbairt churaclaim chun
a dheimhniú go léireodh an Plean Scoile, an clár ranga agus na hábhair
teagaisc acu dearcadh dearfach i leith nósanna speisialta, traidisiún agus
stíl mhaireachtála ag grúpaí mionlaigh, páistí den Lucht Taistil san
áireamh.”

Oideachas Idirchultúrtha – Peirspictíochtaí Éireannacha, 1994
Ba é seo an chéad chomhdháil idirnáisúnta in Éirinn ar théama an
oideachais idirchultúrtha. Bhí sé seo ar cheann den iliomad tograí
idirchultúrtha ar thacaigh Coimisiún na hEorpa leo agus ar ghlac Éire páirt
iontu. 

Oideachas Páistí den Lucht Taistil sna Scoileanna Náisiúnta: Treoirlínte,
1994
Dáileadh na treoirlínte seo, a thug eolas do na scoileanna ar oideachas an
Lucht Taistil, ar na bunscoileanna go léir.

Páipéar Bán: Cairt don Oideachas sna Blianta Romhainn, 1995
Thug an doiciméad beartais seo aitheantas don Lucht Taistil mar phobal a
bhfuil fréamhacha doimhne cultúrtha acu i sochaí na hÉireann agus a
bhfuil sé de cheart aige lánpháirtíocht a ghlacadh sa chóras oideachais
agus meas a bheith léirithe ar a chuid traidisiún.

Tuarascáil an Tascfhórsa ar an Lucht Taistil, 1995
I 1993, bhunaigh an Rialtas tascfhórsa chun tuairisc agus moltaí a réiteach
i dtaca le raon leathan ceisteanna a bhain leis an Lucht Taistil, cóiríocht,
sláinte, oideachas, fostaíocht, cultúr agus frith-idirdhealú, san áireamh. 

An Coiste Comhordaithe d’Oideachas an Lucht Taistil, 1997
Tá ionadaithe ag gach rannóg sa Roinn Oideachais agus Eolaíochta  ar an
gcoiste seo, agus déanann sé comhordú ar fhorbairt leanúnach an
tsoláthar oideachais don Lucht Taistil.

An Coiste Comhairleach ar Oideachas an Lucht Taistil, 1998
Tá ionadaithe ag an Roinn Oideachais agus Eolaíochta  agus ag na
páirtnéirí eile oideachais ar an gcoiste seo, ionadaithe de chuid an Lucht
Taistil san áireamh. Cuireann sé comhairle ar an Aire maidir le soláthar
seirbhísí oideachais don Lucht Taistil.

1.7 Soláthar oideachais faoi láthair 
Tacaíonn an Roinn Oideachais agus Eolaíochta  le soláthar na nithe seo a
leanas faoi láthair:

Leithdháileadh acmhainní (Meán Fómhair 2001) Líon

Réamhscoileanna don Lucht Taistil 51

Múinteoirí acmhainní don Lucht Taistil 476 

Scoileanna speisialta don Lucht Taistil 3

Ionaid Oideachais Shóisearaigh 6

Scoileanna dara leibhéal atá ag fáil uaireanta breise teagaisc 130

Ionaid Oiliúna Sinsearaí 28

Seirbhís na Múinteoirí ar Cuairt 40

Oifigeach Náisiúnta Oideachais don Lucht Taistil 1    

Íoctar deontas breise caipitíochta i leith an Lucht Taistil i mbunscoileanna
agus i scoileanna dara leibhéal. Sa bhreis air sin, cuirtear cóir iompair
chun na scoile ar fáil le tacaíocht deontais nuair is gá é.

2 Creatlach bheartais
d’oideachas an Lucht Taistil

2.1 An tAcht Oideachais, 1998
Síníodh an tAcht Oideachais, 1998, ina dhlí ar 23 Nollaig 1998. Cuireann
an tAcht roimhe “socrú ar mhaithe le leas an phobail maidir le hoideachas
gach duine sa Stát,…dá áirithiú go bhfuil an córas oideachais cuntasach
do mhic léinn, dá dtuismitheoirí agus don stát…go n-urraimíonn sé an
éagsúlacht luachanna, creideamh, teangacha agus traidisiún i sochaí na
hÉireann…”. 

Den chéad uair i stair an Stáit, tugann an chloch mhíle dhlíthiúil seo
cearta reachtúla do thuismitheoirí maidir le scoil agus le scolaíocht a
gclainne agus cuireann de dhualgas ar scoileanna soláthar a dhéanamh
do riachtanais éagsúla, do luachanna agus do thraidisiúin éagsúla.

Sa bhreis ar an réamhrá (luaite thuas), tá codanna ar leith den Acht a
bhaineann, go háirithe, le hoideachas an Lucht Taistil. Orthusan, tá na
nithe seo a leanas:

An tAcht Oideachais, cuid 1: Réamhráiteach agus Ginearálta  

• Cuspóirí an Achta: “comhionannas rochtana ar an oideachas agus
comhionannas rannpháirtíochta san oideachas a chur chun cinn…”      
“ (cuid 6 (c)) agus “an ceart atá ag tuismitheoirí a leanaí a chur ar
scoil is rogha leis na tuismitheoirí…”  (cuid 6 (e)).

• Feidhmeanna an Aire: “a chinntiú…go gcuirfear ar fáil do gach duine
a chónaíonn sa Stát, lena n-áirítear duine atá faoi mhíchumas nó a
bhfuil riachtanas speisialta oideachais aige nó aici, seirbhísí taca agus
leibhéal agus cáilíocht oideachais is cuí chun freastal ar riachtanais
agus cumais an duine sin. (cuid 7 (1)(a)).

An tAcht Oideachais, cuid 2: Feidhmeanna scoile

• “chun a chinntiú go ndéanfar riachtanais oideachasúla gach mic
léinn, lena n-áirítear iad sin faoi mhíchumas nó a bhfuil sainriachtanas
speisialta eile oideachais acu, a shainaithint agus go ndéanfar
soláthar faoina gcomhair.” (cuid 9 (a)).

• “chun a chinntiú go mbeidh rochtain sa mhodh forordaithe ag
tuismitheoirí mic léinn…ar thaifid a choimeádann an scoil i ndáil le
cur chun cinn an mhic léinn i dtaca lena oideachas nó lena
hoideachas.” (cuid 9 (g)).

• “beartas i dtaca le ligean isteach a bhunú agus a chothabháil lena
bhforálfar den inrochtaineacht is mó is féidir ar an scoil.” (cuid 9(m)).
Leagann Cuid 15 (d) síos an gá atá leis seo mar aon le polasaithe
eile a fhoilsiú.

An tAcht Oideachais, cuid 3: An Chigireacht  

• Baineann Cuid 13 le feidhmeanna na Cigireachta. Leagann mórán de
na fo-chodanna síos go ndéanfaidh an cigire “tuarascáil a thabhairt”,
“comhairliú”, “dul i gcomhairle le”, agus “comhoibriú le tuismitheoirí
agus le heagraíochtaí tuismitheoirí” ar réimse leathan ábhar.

An tAcht Oideachais, cuid 4: Boird Bhainistíochta

• Feidhmeanna boird: “le linn do bhord a fheidhmeanna a
chomhall…beidh aird aige ar phrionsabail agus ar riachtanais sochaí
daonlathaí agus beidh urraim aige don éagsúlacht luachanna,
creideamh, traidisiún, teangacha agus modhanna maireachtála atá sa
tsochaí agus cothóidh sé urraim don éagsúlacht sin.” (cuid 15 (2) (e)). 

• An plean scoile: “Sonrófar sa phlean scoile cuspóirí na scoile maidir
le comhionannas rochtana ar an scoil agus le comhionannas
rannpháirtíochta sa scoil agus na bearta a bheartaíonn an scoil a
ghlacadh chun na cuspóirí sin a bhaint amach, lena n-áirítear

comhionannas rochtana ar an scoil agus comhionannas
rannpháirtíochta sa scoil ag mic léinn atá faoi mhíchumas nó a bhfuil
riachtanais speisialta oideachais acu.” (cuid 21 (2)). Leagann Cuid
21(4) síos dualgas an bhoird maidir le socruithe a dhéanamh chun an
plean scoile a dháileadh ar thuismitheoirí agus ar pháirtithe
ainmnithe eile.

An tAcht Oideachais, cuid 5: An príomhoide agus na múinteoirí

• Déanfaidh an príomhoide agus na múinteoirí “meastóireacht rialta ar
mhic léinn agus tuairisc faoi thorthaí na meastóireachta a thabhairt
go tréimshiúil do na mic léinn agus dá dtuismitheoirí.” (cuid 22 (2)
(b)), agus déanfaidh siad “i dteannta a chéile, comhoibriú idir an
scoil agus an pobal dá bhfónann sí a chur chun cinn.” (cuid 22 (2)(c)).

An tAcht Oideachais, cuid 6: Ilghnéitheach

• Achomhairc chuig an Ard-Rúnaí: “Más rud é, maidir le bord nó le
duine atá ag gníomhú thar ceann an bhoird (a) go n-eisiafaidh sé nó
sí mac léinn go buan ó scoil; nó (b) go ndéanfaidh sé nó sí mac léinn
a fhionraí ó fhreastal ar scoil….; nó (c) go ndiúltóidh sé nó sí mac
léinn a rollú i scoil, …féadfaidh tuismitheoir an mhic léinn, …tar éis
aon nósanna imeachta achomhairc a bheidh curtha ar fáil ag an
scoil…a bheith tugtha chun críche, achomharc in aghaidh an
chinnidh sin a dhéanamh chun Ard-Rúnaí na Roinne Oideachais agus
Eolaíochta…” (cuid 29 (1)).

• Míbhuntáiste oideachasúil: “ciallaíonn ‘míbhuntáiste oideachasúil’ na
baic ar an oideachas de dhroim míbhuntáiste shóisialta nó
eacnamaíoch a choisceann mic léinn ar thairbhe chuí a bhaint as an
oideachas i scoileanna.” (cuid 32 (9)).    

2.2 An tAcht Oideachais (Leas), 2000
Glacann an tAcht seo ionad na nAchtanna Freastal Scoile, 1926 go 1967.
Is é prionsabal bunaidh an Achta ná forbairt chur chuige imeasctha

beartais, bunaithe ar pháirtnéireacht, i réimsí an mhíbhuntáiste, an easpa
tinrimh, agus an luathfhágáil scoile. 

Tá údarás aonair náisiúnta ar a dtugtar an Bord Náisiúnta um Leas
Oideachais  tagtha in áit ról an Gharda Síochána maidir le hAcht 1926 a
chur i bhfeidhm. Ceapfaidh an Bord seo oifigigh leasa oideachais chun an
reachtaíocht nua a fheidhmiú.

Faoi théarmaí an Achta, tá ardú ar an aois fágála scoile go dtí sé bliana
déag, nó trí bliana den oideachas dara leibhéal a chríochnú, pé acusan is
déanaí. Luann Cuid 1, Cuid 1(3) den Acht: “Tiocfaidh an tAcht seo i
bhfeidhm, sa mhéid nach mbeidh sé i feidhm, 2 bhliain tar éis an dáta ar
a ndéanfar é a rith.” Ciallaíonn sé seo go mbeidh forálacha uile an Achta i
bhfeidhm faoi 5 Iúil 2002 ar a dhéanaí.

2.3 An Acht um Chomhionannas Fostaíochta, 1998 agus
an tAcht um Stádas Comhionann, 2000.

Comhlacht neamhspleách is ea an tÚdarás Comhionannais a bunaíodh
faoin Acht um Chomhionannas Fostaíochta, 1998. Bunaíodh é ar 18
Deireadh Fómhair 1999. Ghlac an tÚdarás Comhionannais áit na
Gníomhaireachta um Chomhionannas Fostaíochta, agus tá ról agus
feidhmeanna i bhfad níos leithne aige.

Coisceann an tAcht um Chomhionannas Fostaíochta, 1998 agus an tAcht
Um  Stádas Comhionann, 2000 idirdhealú maidir le fostaíocht, le hoiliúint
ghairmiúil, le fógraíocht, le comhaontaithe, le soláthar earraí agus
seirbhísí agus deiseanna eile a bhfuil rochtain ag an bpobal orthu go
ginearálta, ar naoi gcúinse ar leith:

• inscne • aois • claonadh gnéasach
• stádas pósta • míchumas • creideamh reiligiúnach
• stádas teaghlaigh • cine • ballraíocht sa Lucht Taistil

Déantar tuairisc ar idirdhealú san Acht mar seo – caitheamh le duine ar
bhealach níos neamhbháúla ná mar a caitheadh, mar a chaitear, ná mar a
chaithfí, le duine eile ar aon cheann de na cúinsí thuas.

2.4 Tuairisc an Tascfhórsa ar an Lucht Taistil (1995)
Ghlac mórpháirtithe polaitíochta uile an Stáit le moltaí na tuarascála seo,
agus treoraíonn siad beartas an Rialtais. Tá na moltaí scríofa isteach i
gclár an Rialtais agus i gcomhaontaithe náisiúnta.

Baineann Roinn F den tuarascáil le hoideachas agus le hoiliúint faoin
gceannteideal “Prionsabail Ghinearálta agus Cuspóirí Leathana
d’Oideachas an Lucht Taistil.” Luaitear ann:

“Creideann an Tascfhórsa gur chóir go mbeadh na bunphrionsabail
agus na mórspriocanna seo a leanas ag dul i bhfeidhm ar, agus mar
bhonn le forbairt agus le soláthar sheirbhísí oideachais don Lucht
Taistil, ar gach leibhéal (réamhscoil, bunleibhéal, dara leibhéal, tríú
leibhéal agus aosach):

– Ní mór comhionannas deiseanna a bheith ann chun go mbeidh
rochtain ag an Lucht Taistil ar gach cineál oideachais.

– Ba chóir go mbeadh gach soláthar oideachais faoi threoir ag
prionsabal an fhrith-idirdhealaithe.

– Ba chóir go mbeadh gach soláthar oideachais faoi threoir ag
aitheantas agus meas ar éagsúlacht chultúrtha agus ar
ileitneachas. 

– Ba chóir prionsabal an ghnímh dhearfaigh a chur i leith an Lucht
Taistil san oideachas.

– Ba chóir Riail 10 i Rialacha do Bhunscoileanna a chur i bhfeidhm i
ngach scoil, ag an mbunleibhéal agus ag an dara leibhéal, is é sin:
“ní féidir cead iontrála i scoil náisiúnta a dhiúltú do pháiste ar bith
de dhroim stádas sóisialta a thuismitheoirí, agus ní cheadaítear
aon dalta a choinneáil ar leithligh ó dhaltaí eile ar bhonn
difríochtaí sóisialta”.

– Ba chóir go mbeadh lánpháirtíocht ag tuismitheoirí agus cinntí á
nglacadh agus i bhforbairt an tsoláthar oideachais dá gclann agus
ba chóir prionsabal an imeasctha a chur i bhfeidhm.”

Tuarascáil an Tascfhórsa ar an Lucht Taistil (1995)

3. Oideachas an Lucht Taistil i
scoileanna dara leibhéal

3.1 Imeascadh an Lucht Taistil
Sochaí ilchultúrtha atá in Éirinn. Sa chomhthéacs seo, tá sé riachtanach go
gcothódh scoileanna tuiscint agus meas ar chultúr an Lucht Taistil. Agus
an éagsúlacht chultúrtha á sealbhú mar choincheap, tuigtear gur chóir
glacadh le héagsúlacht agus comhionannas a chur chun cinn. Is féidir
grúpa áirithe a fhuascailt agus a chumasú gan trácht ar an tsochaí ina
hiomláine a shaibhriú trí éagsúlachtaí idir ghrúpaí a léiriú. Tá sé
bunriachtanach a thuiscint nach claonadh as an ngnách atá san éagsúlacht
idir ghrúpaí, a chothaíonn leatrom ar ghrúpa mionlaigh ar nós an Lucht
Taistil, ach gur caidreamh é atá á roinnt le daoine eile.

Is é beartas na Roinne Oideachais agus Eolaíochta ná oideachas a
sholáthar do pháistí an Lucht Taistil sna scoileanna príomhshrutha agus ar
bhonn imeasctha. Léirionn an beartas seo éirim mholtaí an Tascfhórsa ar
an Lucht Taistil (1995). Luann moladh FR95 sa tuarascáil: “ní mar a chéile
na riachtanais ag gach duine de chuid an Lucht Taistil, agus cé go
bhféadfadh gá a bheith le soláthar speisialta chun freastal ar riachtanais
éagsúla oideachasúla, ní mór glacadh leis an rochtain ar sholáthar
príomhshrutha mar ghnás don Lucht Taistil.”  

Tuairiscítear an cur chuige maidir le beartas sa Pháipéar Bán, Cairt don
Oideachas sna Blianta Romhainn, mar seo a leanas: “Is í an phríomhaidhm
i gcás páistí den Lucht Taistil os cionn dhá bhliain déag d’aois, ná iad a
spreagadh chun leanúint den oideachas lánaimseartha agus tacú leis an
rannpháirtíocht leanúnach acu san oideachas, agus meas agus luach á
gcoinneáil acu san am céanna ar a gcultúr sainiúil féin.”

Ba chóir go ndéanfaí gach páiste de chuid an Lucht Taistil a imeascadh i
ngnáthshaol agus i ngnáthchleachtais na scoile ó lá go lá, a oiread agus is
féidir, agus a c(h)uid riachtanas agus a c(h)uid cumas féin tugtha san
áireamh. Tá dul chun cinn mór á dhéanamh faoi láthair maidir le
himeascadh an Lucht Taistil sna bunscoileanna, cé go bhfuil go leor le
déanamh fós ar an dara leibhéal.

Tá deiseanna i ngach gné den churaclam chun meon agus dearcadh
frithchiníoch agus idirchultúrtha a spreagadh agus a chothú sna
scoileanna. Sa bhreis air sin, is féidir le ráiteas misin na scoile, mar aon le
spiorad, meanma agus atmaisféar na scoile an tiomantas don soláthar
comhdheiseanna don uile dhuine óg, a léiriú go leanúnach. Is féidir leo a
léiriú go bhfuil an ceart ag gach dalta ar shaol iomlán a chaitheamh i
sochaí idirchultúrtha.

3.2 Cur chuige idirchultúrtha
Tá cur chuige idirchultúrtha tábhachtach sa churaclam chun cabhrú le
daltaí forbairt a dhéanamh ar a gcumas chun éagothroime a aithint, mar
aon le héagóir, le ciníochas, le claontacht, agus le meon leatromach, agus
iad a fheistiú chun dul i ngleic leo seo nuair a chastar orthu iad, agus iad
a athrú. Ba chóir go gcuirfí ar chumas daoine óga an saibhreas a
bhaineann le héagsúlacht chultúr a thuiscint dóibh féin agus ba chóir tacú
leo ar shlite praiticiúla chun claontacht agus idirdhealú a aithint agus dul i
ngleic leo nuair a thagann siad chun solais.

Aidhmeanna    
Tá na haidhmeanna seo a leanas ag oideachas idirchultúrtha:

• cúinsí a chothú atá fabhrach don iolrachas sa tsochaí 

• tuiscint na ndaltaí ar a gcultúr féin a fhorbairt agus a léiriú dóibh go
bhfuil córais eile luachanna ann agus modhanna eile ag daoine chun
iad féin a iompar



Oideachas an Lucht Taistil i scoileanna dara leibhéal 21

• meas a chothú ar stíleanna maireachtála atá éagsúil leis an saol acu
féin sa tslí go mbeidh tuiscint agus meas ag daltaí ar a chéile

• tiomantas don chomhionannas a chothú 

• daltaí a chumasú chun roghanna a dhéanamh agus gníomhú,
bunaithe ar eolas, i dtaobh claontachta agus idirdhealaithe

• tuiscint, meas agus luach a bheith acu ar chosúlachtaí agus ar
éagsúlachtaí 

• cur ar acmhainn na ndaltaí uile labhairt ar a son féin, agus an cultúr
agus an stair a bhaineann leo féin a chur in iúl.

Ba chóir go gcuirfí tús leis an gcur chuige idirchultúrtha sa bhunscoil agus go
leanfadh sé, in oiriúint d’aoiseanna éagsúla, i gcaitheamh thréimhse scoile an
pháiste. Baineann sé le forbairt scileanna, le cothú meoin, luachanna agus
tuiscintí agus cuireann atmaisféar na scoile dlús agus taca leis.

Feidhmiú
Tá feidhmiú éifeachtach an chur chuige idirchultúrtha ag brath ar na
scileanna seo a leanas a fhorbairt:

• scileanna cumarsáide: éisteacht, ceisteanna a chur, do thuairim féin a
chur in iúl gan aon duine eile a ghortú

• scileanna machnaimh chriticiúil: foghlaim cén chaoi le meon
leatromach a aithint, teachtaireachtaí folaithe a aithint, ócáidí éagóra
agus claontachta a fheiceáil go soiléir, machnamh soiléir a fhorbairt,
do chuid smaointe agus do chuid tuairimí féin a cheistiú mar aon le
smaointe agus tuairimí daoine eile. 

• scileanna pearsanta: treallús, féinmhuinín, agus tuairimí pearsanta a
chur in iúl, foghlaim conas maitheamh do dhaoine eile, leithscéal a
ghabháil, agus déileáil le coimhlint

• scileanna cinnteoireachta: roghanna a scrúdú mar aon leis na torthaí
a bhíonn ar iompar áirithe agus ar ghníomhartha áirithe, gníomhú

• grúpscileanna: ról ceannaireachta a ghlacadh, sealaíocht a ghlacadh
ag éisteacht agus ag caint, foghlaim conas teacht ar chomhréiteach,
foghlaim conas tuiscint do dhaoine eile agus comhbhá a léiriú leo,
comhoibriú

Torthaí ar an gcur chuige idirchultúrtha
Eolas
Cabhraíonn cur chuige idirchultúrtha le forbairt a dhéanamh ar eolas
riachtanach:

• eolas a bheith ag duine ar na cearta agus na freagrachtaí a
bhaineann leis féin agus ar chearta agus ar fhreagrachtaí daoine eile

• tuiscint ar an mbrí a bhaineann le maireachtáil i sochaí dhaonlathach
agus an chaoi le páirt a ghlacadh 

• eolas a bheith ag duine ar a chultúr féin, mar aon le teanga agus
gnásanna

• foghlaim i dtaobh teanga, gnásanna agus nósanna cultúrtha ag
daoine eile i sochaí an duine féin agus i sochaithe eile

• a bheith ar an eolas i dtaobh chearta an duine

• coincheapa an chirt a fhiosrú agus a thuiscint, mar aon le coincheapa
an imris, na síthe, na héagóra, na síochána, an chiníochais, an
idirspleáchais, an steiréitíopachais, agus an chultúir

• a thuiscint go dtagann athrú ar thuairimí de réir mar a dhéantar breis
eolais a chomhshamhlú

• foghlaim i dtaobh buanna agus cumais an duine féin agus i dtaobh
buanna agus cumais daoine eile

Meonta agus luachanna
Cuidíonn an cur chuige idirchultúrtha leis na meonta agus na luachanna
seo a leanas a chothú:

• tuiscint do dhínit gach duine beo 

• meon dearfach a bheith agat i do leith féin agus i leith daoine eile

• luach a chur ar roinnt na cumhachta

• an comhionannas a chothú i ngach gné den saol

• an chóir a chur chun cinn i do ghníomhartha féin

• luach a chur ar chómhalartacht 

• luach a chur ar shaoirse ealaíonta agus intleachtúil

• meas a chothú ar an difríocht agus luach ar an éagsúlacht 

• meas a chothú ar an daonlathas agus a bheith toilteanach páirt a
ghlacadh ann

• tuiscint ar an bhféinmheas agus a bheith in ann féinmheas a chothú i
ndaoine eile

• luach a chur ar phróiseas an athraithe

• tuiscint ar an oscailteacht

• muinín as an ngníomh dearfach   

• tuiscint ar acmhainn freagrachta pearsanta agus ar acmhainn
freagrachta roinnte 

3.3 Cur chuige sa scoil iomlán i leith an oideachais
idirchultúrtha

I gcomhthéacs oideachas don Lucht Taistil tá sé fíorthábhachtach cur
chuige foirne a bheith ann seachas é a bheith teoranta do dhuine aonair
ar an bhfoireann nó dírithe ar ábhar scoile faoi leith. An chéad rud a
chaitheann aon scoil a dhéanamh agus cur chuige idirchultúrtha á
bheachtú aici ná na bunphrionsabail a shocrú a bheidh ag treorú réimsí
uile na heagraíochta, an curaclam, agus saol na scoile. Tá comhoibriú
foirne riachtanach chun go gcuirfí chun cinn cur chuige i leith oideachais
idirchultúrtha, bunaithe ar an scoil iomlán.     

D’fhéadfadh na ceisteanna seo a leanas cabhrú le plé a stiúradh ar an
idirchultúrachas agus forbairt na comhthuisceana a éascú sa scoil.

Leibhéal na scoile
• Cad a thuigtear le cur chuige idirchultúrtha agus cén chaoi is féidir é

a fheidhmiú sa scoil?

• An bhfuil dóthain ar eolas i dtaobh na gcultúr difriúil sa scoil?

• An léiríonn beartais na scoile cur chuige idirchultúrtha, mar shampla
cód iompair, beartas rollaithe, páirtíocht  tuismitheoirí, rialacha agus
rialacháin na scoile, agus gníomhaíochtaí seach-churaclaim sa scoil?

• An bhfuil atmaisféar ann atá dearfach, tacúil, agus sábháilte?

• An bhfuil deiseanna ann chun an éagsulacht atá sa scoil a
cheiliúradh?

Clár na scoile
• An bhfuil an curaclam atá curtha i bhfeidhm ábharthach do na grúpaí

éagsúla sa scoil?

• An gcuirtear leas na mionlach san áireamh sna cláir scoile ar fad?

• Cén chaoi a dtéitear i mbun pleanála do chlár idirchultúrtha sa scoil?
An léir forbairt agus dul chun cinn?

• An bhfuil na téacsleabhair agus na hacmhainní atá ann
neamhchlaonta?

• Cén cineál modhanna teagaisc atá á n-úsáid? An gcuireann siad san
áireamh cur chuige gníomhach agus deiseanna don fhoghlaim
chomhpháirteach?

• An gcothaítear prionsabail na córa, an chomhionannais, agus na
saoirse cainte sna himeachtaí uile ó lá go lá?

Tuismitheoirí agus pobal
• Cén chaoi a dtugtar deiseanna do thuismitheoirí páirt a ghlacadh in

oideachas a gcuid páistí?

• Cén cineál teagmhála a bhíonn ann?

• Cén chaoi a bpléitear le buairt thuismitheoirí i dtaobh ídiú ar chultúr
agus ar fhéiniúlacht an Lucht Taistil? 

• Cén chaoi a dtugtar pobal níos leithne isteach sa chur chuige
idirchultúrtha?

4. Rollú an Lucht Taistil i
scoileanna dara leibhéal

4.1 Beartais na scoile
Tá timpeall is 600 páiste de chuid an Lucht Taistil i ngach cohórt aoise ó
12 go 18 bliain d’aois. Is ionann sin agus 3,600 den Lucht Taistil go
hiomlán a bheith inrollaithe i scoileanna dara leibhéal. Faoi láthair, tá
timpeall is 2,000 dalta de chuid an Lucht Taistil rollaithe i scoileanna dara
leibhéal. Dúshlán mór, más ea, atá i rollú na ndaltaí uile de chuid an Lucht
Taistil. Ba chóir go mbeadh scoileanna dara leibhéal oscailte agus
fáilteach ag glacadh le daltaí den Lucht Taistil. Níl sé inghlactha ar chor ar
bith diúltú do dhalta ar bith ar an mbonn gur den Lucht Taistil é nó í, agus
go deimhin, ba shárú é ar an reachtaíocht chomhionannais. Tugtar
spreagadh do na scoileanna dara leibhéal go léir páirt ghníomhach a
ghlacadh chun sprioc fhógraithe an bheartias náisiúnta a chur i gcrích,
mar atá, páistí uile an Lucht Taistil a rollú sna scoileanna.

Ba chóir go n-éascódh beartais scoile rollú an  Lucht Taistil. Is é beartas
na Roinne Oideachais agus Eolaíochta é, go gcuirfear gach dalta de chuid
an Lucht Taistil i rang príomhshrutha oiriúnach dá aois. Tharla uaireanta
gur chum roinnt scoileanna dara leibhéal beartais rollaithe gan an Lucht
Taistil a chur san áireamh, agus dá bhrí sin tharlódh go n-oibreoidís go
hindíreach mar bhac ar iontráil. Tharlódh go gcuirfí leis na deacrachtaí
rochtana de dheasca na mbeartas rollaithe sin a thugann tús áite
d’iarratasóirí ó cheantair áirithe, nó do dheartháireacha nó do
dheirfiúracha na ndaltaí atá rollaithe cheana féin. Cé go dtuigtear a
thábhachtaí atá sé, oiread fógra agus is féidir a thabhairt do scoileanna
roimh rollú, ní féidir cloí leis sin i gcónaí i gcás an Lucht Taistil, go háirithe
sa mhéid go bhfuil an t-aistriú ó áit go háit chomh tábhachtach sin sa
chultúr acu. Dá bhrí sin, ní mór do bheartais rollaithe sainriachtanais agus
stíleanna maireachtála na dteaghlach den Lucht Taistil a chur san áireamh.

Cabhraíonn atmaisféar fáilteach, mar aon le cúnamh chun leabhair agus
éide scoile a chur ar fáil, leis an aistriú bunaidh. Iarrtar ar údaráis
scoileanna  cuimhneamh nár fhreastail cuid mhór tuismitheoirí de chuid an
Lucht Taistil ar aon scoil dara leibhéal. Is minic míshuaimhneas agus imní
ar dhaoine fásta de chuid an Lucht Taistil i dtaobh scoileanna dara
leibhéal. Téann na nithe seo a leanas i gcion ar rannpháirtíocht an Lucht
Taistil san oideachas dara leibhéal:     

• struchtúir chasta i scoileanna dara leibhéal

• scolaíocht aoninscne a bheith mar chéadrogha ag teaghlaigh áirithe
de chuid an Lucht Taistil

• imní maidir le himeallú agus le creimeadh cultúrtha

• easpa traidisiúin maidir le freastal ar scoileanna dara leibhéal

• tús luath le freagrachtaí daoine fásta agus le freagrachtaí chúram
leanaí

4.2 Scéimeanna na Roinne Oideachais agus Eolaíochta  
Tá scéimeanna ar leith de chuid na Roinne Oideachais agus Eolaíochta a
chuidíonn le cur chun cinn oideachas an Lucht Taistil i scoileanna dara
leibhéal. Seo thíos achoimre orthu:

• Scéim na gCeantar Ainmnithe: Scéim í seo chun cúnamh a thabhairt
do scoileanna i gceantair áirithe faoi mhíbhuntáiste. Tá an scéim seo
á riaradh ó 1990 i leith. Cuireann sí breis uaireanta an chloig teagaisc
ar fáil mar aon le híocaíocht bhreise i leith gach dalta.

• Scéim Chaidreamh Baile-Scoil-Pobal: Faoin scéim seo is féidir
comhordaitheoir a cheapadh agus déantar íocaíocht bhreise i leith
gach dalta sa scoil.

• Scéim na Leabhar Saor: Cuireann an scéim seo caipiteal síl ar fáil do
scoileanna chun scéimeanna leabhair-ar-cíos a bhunú agus tugtar
cúnamh freisin maidir le leabhair a chur ar fáil saor in aisce do dhaltaí
gátaracha.

• Togra Luathfhágálaithe Scoile 8 go dtí 15: Cuirtear cúnamh airgid ar
fáil do scoileanna chun cabhrú leo céimeanna agus próisis a bhunú
roimh ré chun an luathfhágáil scoile a mhaolú.   

• Togra Coinneála Fan-ar-Scoil: Is é sprioc an togra seo ná tionchar
láidir a imirt ar leibhéal coinneála daltaí i scoileanna dara leibhéal
agus ar líon na ndaltaí a n-éiríonn leo an Timthriall Sinsearach a
chríochnú go sásúil. Cuireann scoileanna rannpháirteacha clár
comhpháirteach ar bun ina bhfuil gníomhaíochtaí scoile agus
lasmuigh den scoil a chuirfidh cosc ar luathfhágáil scoile. 

5. Pleanáil fhadtéarmach scoile
agus daltaí den Lucht Taistil

5.1 Próiseas pleanála
Ba chóir do dtabharfadh próiseas pleanála fadtéarmaí na scoile aghaidh
ar na ceisteanna seo a leanas:

• forbairt struchtúr chun caidreamh le tuismitheoirí a éascú

• forbairt struchtúr chun caidreamh le bunscoileanna a éascú

• athbhreithniú ar mhisean agus ar aidhmeanna na scoile

• athbhreithniú ar an soláthar curaclaim chun a dheimhniú go dtugtar
luachanna grúpaí mionlaigh san áireamh

• profáil chomhionannais ar pholasaithe, obair bhaile go háirithe,
polasaithe in aghaidh bulaíochta agus cód iompair

• forbairt ghairmiúil fhoireann na scoile

Is gá go mbeadh beartais chinnte shoiléire sna pleananna scoile dara
leibhéal i leith rollú an Lucht Taistil. Deir an tAcht Oideachais, 1998:
“Sonrófar sa phlean scoile cuspóirí na scoile maidir le comhionannas
rochtana…”.  Ba chóir go dtabharfadh pleananna scoile agus doiciméid
bheartas na scoile lánaitheantas do riachtanais oideachasúla ag daltaí den
Lucht Taistil. Ba chóir athbhreithniú a dhéanamh ar dhoiciméid scoile atá ann
cheana féin féachaint an bhfuil gné idirchultúrtha agus chuimsithe iontu. Ba
chóir athbhreithniú a dhéanamh ar ráitis a léiríonn gnáthmheanma na scoile
chun a dheimhniú go léiríonn siad spiorad cuimsithe. Tá sé tábhachtach go
dtugtar aitheantas do ghrúpaí mionlaigh ar nós an Lucht Taistil i gcúrsaí
pleanála agus féin-athbhreithnithe ag gach scoil. Agus pleananna scoile á
gceapadh nó á n-athbhreithniú faoi réir an Acht Oideachais, 1998, tá sé

tábhachtach go dtabharfaí dearbhú do ghrúpaí mionlaigh ar nós an Lucht
Taistil. Ba chóir don scoil a chinntiú go bhfuil beartas aici i leith na bulaíochta
agus i leith chothú chomhdheiseanna. Is féidir le beartais den chineál sin
éagsúlacht na ndaltaí a thagann isteach a léiriú ar shlí thuisceanach agus
cabhrú ar an gcaoi sin le cosaint na ndaltaí uile.

Tá tuiscint na dtuismitheoirí ar luach an oideachais, oideachas dara
leibhéal go háirithe, lárnach sa phróiseas chun an rannpháirtíocht a
mhéadú. Tá sé tábhachtach dá bhrí sin go ndéanfadh scoileanna dara
leibhéal gnásanna agus struchtúir mhaithe don chumarsáid le teaghlaigh
Lucht Taistil a bhunú agus a oibriú. Beifear ábalta go minic tógáil ar obair
atá déanta cheana féin ag údaráis na mbunscoileanna agus ag múinteoir
acmhainní an Lucht Taistil.

Tá sé riachtanach teagmháil a bhunú leis an mbunscoil fad atá na daltaí  i
ranganna a cúig agus a sé, go háirithe chun go bhfaighfí amach líon agus
cúinsí na ndaltaí den Lucht Taistil a bheidh ag aistriú. Moltar cruinniú
bliantúil a reáchtáil idir múinteoirí acmhainní an Lucht Taistil sa bhunscoil,
an múinteoir ar cuairt don Lucht Taistil agus ionadaithe údarás na scoile a
bhfuil freagracht orthu i leith rollaithe. De ghnáth cuirfidh an múinteoir ar
cuairt don Lucht Taistil comhairle ar an scoil dara leibhéal a bheidh ag
glacadh leis na daltaí maidir le riachtanais oideachasúla na ndaltaí den
Lucht Taistil atá ar tí aistriú isteach. Ba chóir go mbeadh aistriú na
ndoiciméad idir scoileanna maidir le daltaí den Lucht Taistil ag teacht leis
na cleachtais a bheidh i bhfeidhm do dhaltaí go ginearálta. 

Tá deiseanna don fhorbairt inghairme á gcur ar fáil ag an Aonad
Forbartha Inghairme (ICDU) de chuid na Roinne Oideachais agus
Eolaíochta maidir le hoideachas don Lucht Taistil. Tugtar cuireadh don
Lucht Taistil labhairt ag seimineáir inghairme. Ba chóir do scoileanna tacú
le cúrsaí forbartha inghairme dá leithéid. Is féidir le múinteoirí ar cuairt
don Lucht Taistil comhairle a chur ar fáil go háitiúil faoi riachtanais agus
faoi dheiseanna oiliúna do mhúinteoirí.

5.2 Measúnacht agus Daltaí den Lucht Taistil       
Bíonn a gcuid gnáthamh measúnachta féin ag scoileanna dara leibhéal go
minic maidir le daltaí nua ag teacht isteach sa chéad bhliain. Is féidir na
gnáthaimh seo a úsáid chun daltaí a aithint a mbeadh tacaíocht bhreise
foghlama ina buntáiste dóibh tríd an gcuraclam ar fad. Is féidir dul i
gcomhairle le síceolaí na scoile maidir leis an dea-chleachtas reatha sa
réimse seo.

Níor chóir go mbeadh aon bhundifríocht idir measúnacht ar dhaltaí den
Lucht Taistil agus measúnacht ar dhaltaí eile. Ba chóir go mbeadh gach
measúnacht ag díriú ar fhorbairt foghlama an pháiste agus níor chóir go
mbainfeadh sí leis an stádas atá acu mar Lucht Taistil.

Gné lárnach den dea-chleachtas oideachasúil is ea an mheasúnacht agus
ba chóir go rachadh sí i bhfeidhm ar an gcuraclam agus ar
mhodheolaíocht múinteoireachta araon. Le ceart ba chóir go dtosódh an
mheasúnacht ag céim na naíonán sa bhunscoil agus go leanfadh sí ar
aghaidh go dtí am fágála na scoile dara leibhéal. Is freagracht í a
bhaineann leis an scoil ar fad, an príomhoide, na múinteoirí agus aon
bhaill eile den fhoireann a chuireann tacaíocht foghlama ar fáil. Baineann
gné dhiagnóiseach le dea-ghnáthaimh mheasúnachta agus bíonn  de
thoradh orthu, go gcuidíonn siad le húdaráis na scoile chun soláthar cuí a
dhéanamh do riachtanais oideachasúla na ndaltaí atá faoina gcúram.

Is minic a bhíonn a ngnáthaimh measúnachta féin ag scoileanna dara
leibhéal maidir le daltaí nua atá ag teacht isteach sa chéad bhliain. Tá ról
lárnach comhordaitheach sa phróiseas seo ag na baill foirne sin atá i
mbun gairmthreorach agus tacaíocht foghlama, agus is féidir dul i
gcomhairle le síceolaí na scoile maidir le samhlacha dea-chleachtais. Ba
chóir dul i gcomhairle leis an múinteoir nó leis na múinteoirí is mó a
bhaineann le hoideachas an Lucht Taistil maidir le measúnacht ar dhaltaí
den Lucht Taistil.

Is féidir measúnacht shíceolaíochta a lorg chun teacht ar chinneadh,
féachaint an gá do dhalta idirghabháil eisceachtúil nó soláthar ar leith ar
nós an dalta a chur isteach i rang speisialta nó rochtain a bheith aige ar
mhúinteoir acmhainní. Níor chóir í a úsáid uair ar bith chun inghlacthacht
iontrála ar scoil ag páiste de chuid an Lucht Taistil a chinneadh. Ba chóir
go ndéanfaí an mheasúnacht shíceolaíochta tar éis na gnáthaimh
mheasúnachta scoile a chríochnú agus tar éis dul i gcomhairle le
tuismitheoirí. Déanfaidh an síceolaí cinneadh i dtaobh na n-uirlisí
measúnachta is oiriúnaí, ag cur san áireamh aon ábhar buartha i dtaobh
bhailíocht agus iontaofacht tástálacha indibhidiúla caighdeánaithe maidir
le grúpaí mionlaigh. Nuair a bhaintear leas as modhanna tástála
caighdeánaithe ní mór cultúr an Lucht Taistil a chur san áireamh agus
torthaí na dtástálacha á léirmhíniú.

6. Pleanáil ghearrthéarmach
scoile agus daltaí den Lucht
Taistil

6.1 Réamhrá
Ba chóir go dtabharfadh próiseas pleanála gearrthéarmaí na scoile
aghaidh ar na ceisteanna seo a leanas:

• roinnt na n-acmhainní chun friotháil ar riachtanais áirithe

• deiseanna do thuismitheoirí agus dá gclann chun cuairt a thabhairt
ar scoileanna roimh ré agus bualadh leis an múinteoir nó múinteoirí a
bhíonn ag plé le hoideachas don Lucht Taistil

• míniú ar bheartais scoile, ar ghnáthaimh agus ar rialacha, do
thuismitheoirí agus do dhaltaí  

• soláthar roimh ré d’éide scoile, do théacsleabhair, do threalamh,
agus do chóir iompair

6.2 Roimh iontráil
B’fhéidir go mbeidh fonn ar thuismitheoirí den Lucht Taistil cuairt a
thabhairt ar an scoil chun breathnú uirthi i dteannta thuismitheoirí eile atá
ag cuimhneamh ar a gclann a sheoladh ann, nó b’fhéidir go mbeidh fonn
orthu cuairt a thabhairt ar an scoil go neamhspleách, fad atá an scoil ar
siúl nó, den chéad uair, le linn don scoil a bheith dúnta.

D’fhéadfadh daltaí i rang a sé sa bhunscoil cuairt a thabhairt ar scoil dara
leibhéal chun:

• go rachaidís i dtaithí ar an bhfoirgneamh

• go rachaidís i dtaithí ar struchtúr an lae sa scoil dara leibhéal ar nós,
clár ama, ábhair agus múinteoirí éagsúla, an ceaintín, éide scoile,
agus áiseanna speisialta

• daltaí den Lucht Taistil a chur in aithne don phríomhoide, don leas-
phríomhoide, do cheannaire na bliana, don teagascóir acu, agus do
mhúinteoirí eile.

Beidh ar an scoil dara leibhéal a fhiosrú, agus a dheimhniú más gá, go
bhfuil cóir iompair ar fáil ag na daltaí ag dul ar scoil agus ag teacht
abhaile.

Ba chóir go bhféadfadh bunscoileanna sonraí cuí a chur ar fáil i dtaobh
dul chun cinn acadúil agus riachtanais oideachasúla na ndaltaí uile atá ar
tí aistriú chuig an dara leibhéal.

Ba chóir go gcuirfeadh an bhunscoil ar fáil don scoil dara leibhéal, aon
sonraí cuí a bhaineann le riachtanais oideachasúla ag dalta ar bith, faoi
réir ag cead na dtuismitheoirí. Tá sé fíorthábhachtach go n-aistreofaí go
dtí an dara leibhéal, cóirithe mar is cuí, aon acmhainní breise nó taca
breise a cuireadh ar fáil do dhaltaí den Lucht Taistil ag an mbunleibhéal.
Ba chóir go mbeadh caidreamh éifeachtach idir scoileanna dara leibhéal,
bunscoileanna agus an síceolaí scoile maidir le haistriú daltaí i ngiorracht
na haimsire chun go gcuirfí na socruithe riachtanacha i bhfeidhm, agus
más gá, gnáthaimh a cheapadh chun athbhreithniú a dhéanamh.  

6.3 Tar éis iontrála
Beidh gá le próifílí daltaí a cheapadh de réir a chéile, agus na nithe seo a
leanas san áireamh iontu:

• stair oideachasúil an pháiste

• láidreachtaí aitheanta

• riachtanais speisialta

• acmhainní agus tacaí atá de dhíth.

Ba chóir go míneofaí rialacha na scoile agus an cód iompair ina iomláine
do thuismitheoirí agus do dhaltaí agus ba chóir go gcuirfí i bhfeidhm iad
go solúbtha tuisceanach. Is gá an chóiríocht tís atá ag an Lucht Taistil mar
aon lena gcúlra eacnamaíochta agus cultúrtha a thuiscint agus rialacha na
scoile á gcur i bhfeidhm maidir le héide scoile agus obair bhaile.

7. Coinneáil daltaí den Lucht
Taistil i scoileanna dara leibhéal

7.1 Beartais agus modhanna cur chuige
Ba chóir do scoileanna beartais agus modhanna cur chuige a fhorbairt atá
dírithe ar dhaltaí den Lucht Taistil a spreagadh chun freastal go rialta ar an
scoil agus chun leanúint ar aghaidh á dhéanamh sin. 

Is é is dóichí ná go mbeidh tionchar dearfach ag na beartais seo a leanas ar
thinreamh scoile agus ar choinneáil daltaí ar scoil:

• spiorad a chothú a chuireann luach ar éagsúlacht

• a dheimhniú go mbeidh meas ar chultúr agus ar stíl mhaireachtála an
Lucht Taistil

• a dheimhniú go mbíonn rochtain ag gach duine ar an gcuraclam

• monatóireacht agus rianú a dhéanamh ar thinreamh

• caidreamh dlúth leanúnach a bhunú le teaghlaigh

• caidreamh leanúnach a bhunú le Seirbhís na Múinteoirí ar Cuairt 

• caidreamh leanúnach a bhunú le coistí tinrimh áitiúla

• caidreamh leanúnach a bhunú le hoifigigh tinreamh scoile agus le
hoifigigh leasa.

7.2 Riachtanais reachtúla
Is iad feidhmeanna an Bhoird Náisiúnta um Leas Oideachais, a bunaíodh faoin
Acht Oideachais (Leas), 2000, ná:

• córas nua a chur ar fáil chun tacú le daltaí freastal ar scoil go rialta

• a dheimhniú go gcuirfear oideachas bunúsach ar pháistí a gcuirtear
oideachas orthu lasmuigh de scoileanna aitheanta

• struchtúr nua a chur ar fáil chun breis oideachais agus oiliúna a chur
ar fáil do lucht fágála scoile le cáilíochtaí ísle.

De réir an Achta, is gá do gach dalta leanúint den oideachas
lánaimseartha go dtí go mbíonn sé bliana déag slánaithe aige/aici, nó go
dtí go gcríochnaíonn sé/sí trí bliana den oideachas dara leibhéal, pé acu
sin is déanaí. Cruthaíonn sé sin dúshláin ar leith don Lucht Taistil agus do
scoileanna dara leibhéal a bhfuil daltaí den Lucht Taistil iontu.

7.3 Straitéisí
Tá feabhas ag teacht ar rátaí coinneála an Lucht Taistil i scoileanna dara
leibhéal ach tá siad íseal i gcónaí. Tá cúiseanna casta leis seo, ar a n-
áirítear easpa traidisiún oideachais dara leibhéal, mianta gairme, agus
thar aon ní eile, na rátaí tinrimh ag daltaí áirithe den Lucht Taistil. Tá
tábhacht faoi leith leis an ngaol idir tinreamh agus gnóthachtáil. Bíonn
tionchar mór uaireanta ag monatóireacht agus ag rianú tinrimh, mar aon
le caidreamh dlúth a bhunú le teaghlaigh agus le coistí tinrimh áitiúla más
ann dóibh.

Cuidíonn córais mheantóireachta, chairdis agus chomrádaíochta leis an
Lucht Taistil socrú síos i saol na scoile. Bíonn dea-thoradh uaireanta ar an
Lucht Taistil a chur san áireamh i dtionscnaimh ar nós na gclár coinneála
daltaí, agus na gclár péirí léitheoireachta.

Tá sé tábhachtach a lua gur féidir le tuismitheoirí den Lucht Taistil ról
lárnach a bheith acu maidir le tinreamh agus coinneáil a gcuid páistí ar
scoil. De réir a chéile, tá tuiscint ag fás i measc tuismitheoirí den Lucht
Taistil ar luach an oideachais, agus tuigeann siad an tábhacht a bhaineann
lena gclann a choinneáil ar scoil.  Sa bhreis air sin, tuigeann siad gur
timpeallacht shlán í an scoil a dhéanann cúram dá gclann, agus go bhfuil

feidhm thábhachtach ag an scoil á réiteach don saol oibre ar ball. Is mór
acu iarracht na scoileanna ar chultúr an Lucht Taistil a chaomhnú, a
dhearbhú agus a threisiú. 

Is gá cur chuige comhpháirteach a thugann le chéile na páirtnéirí uile san
oideachas chun tacú le tuismitheoirí den Lucht Taistil maidir le tinreamh
agus le gnóthachtáil a gcuid páistí ar scoil.  

8. Dearbhú chultúr an Lucht
Taistil laistigh den churaclam

8.1 Réamhrá
Is gá na pointí seo a leanas a chur san áireamh maidir le dearbhú chultúr
an Lucht Taistil:

• duine ann féin is ea gach páiste agus ba chóir meas a bheith air

• ba chóir go mbeadh rochtain ag gach duine ar an gcuraclam iomlán

• ba chóir éagsúlacht chultúrtha a dhearbhú

• ba chóir go n-aithneodh múinteoirí riachtanais oideachasúla gach páiste

• ba chóir go dtuigfeadh múinteoirí do chultúr agus do stíl
mhaireachtála an Lucht Taistil

• ba chóir go léireodh daoine ar leith meas ar a chéile (múinteoir/dalta
agus dalta/dalta)

Is é an beartas atá ag an Roinn Oideachais agus Eolaíochta ná imeascadh
seachas comhshamhlú a dhéanamh ar an Lucht Taistil i scoileanna dara
leibhéal. De bhrí gur mionlach beag iad an Lucht Taistil go minic, ní mór
do scoileanna dul i mbun beartais ghníomhaigh chun slite maireachtála an
Lucht Taistil a aithint agus a dhearbhú tríd an gcuraclam iomlán, i
gcomhthéacs idirchultúrtha. Ní gá réimse nua ábhair a cheapadh chun cur
chuige idirchultúrtha sa churaclam a chur chun cinn. Go deimhin, bheadh
sé seo i gcoinne na bprionsabal atá i dtreis. Is é a chiallaíonn sé, ná gur
chóir dearcadh idirchultúrtha a chothú mar bhonn le gníomhaíocht uile na
scoile, agus mar threoir le linn plé.

Tagann deiseanna chun cinn i réimsí áirithe den churaclam chun cultúr an

Lucht Taistil a dhearbhú agus a chuireann le tuiscint daltaí eile ar an gcultúr
sin. Cuireann clár na hidirbhliana agus clár na hArdteistiméireachta Feidhmí
deiseanna dá leithéid ar fáil freisin. Cuireann roinnt mhaith ábhar sa
churaclam deiseanna ar fáil chun cultúr an Lucht Taistil a chur san áireamh
agus a dhearbhú. Tuigtear, áfach, gur gá iarracht níos fearr a dhéanamh
chun na deiseanna seo a aithint agus a thapú. Léiríonn na rannóga seo a
leanas cuid de na deiseanna atá ann laistigh de réimsí ábhar chun an t-
aitheantas agus an tacaíocht seo a thabhairt do chultúr an Lucht Taistil.

8.2 Oideachas Sibhialta, Sóisialta agus Polaitíochta (CSPE)
Baineann cuid mhór réimsí den churaclam CSPE leis an gcomhthuiscint
idir an Lucht Taistil agus an chuid eile den daonra. Spreagann
aidhmeanna an tsiollabais daltaí chun meonta dearfacha a léiriú, mar aon
le samhlaíocht agus comhbhá, agus iad ag foghlaim i dtaobh pobal agus
cultúr eile. Aidhm shainráite eile de chuid an tsiollabais is ea na daltaí a
spreagadh chun tabhairt faoin idirghníomhaíocht shóisialta
rannpháirteach. Soláthraíonn tionscnaimh ghníomhaíochta taighde na
deiseanna chun tabhairt faoi shuirbhéanna maidir le meonta laistigh den
Lucht Taistil agus i dtaobh an Lucht Taistil. Is féidir daonlathas,
saorántacht, cearta agus freagrachtaí, dínit an duine, agus an dlí a lua mar
choincheapa nuair a thagann ceisteanna comhionannais agus
idirdhealaithe chun cinn, maidir leis an meas a léiríonn an Lucht Taistil
agus grúpaí eile i sochaí na hÉireann ar a chéile.

8.3 Ceol
Tá dhá ghné ag baint leis an gceol sa scoil dara leibhéal. Féachtar air mar
ghníomhaíocht siamsaíochta agus mar ábhar staidéir. Sa dá chás, is iad na
príomhghníomhaíochtaí a bhaineann leis ná éisteacht, seinm, agus
cumadóireacht. Is féidir le daltaí páirt a ghlacadh i gceann amháin nó níos
mó de na trí réimse ag leibhéil a oireann dá riachtanais agus dá mbuanna,
is cuma faoin aois ná faoin stádas atá acu.

Oireann siollabas ceoil an Teastais Shóisearaigh don réimse iomlán éirime
agus ábaltachta. Tugann sé deis éagsúlachta sna píosaí atá leagtha síos
agus i bpiocadh ábhair de rogha an dalta féin. Ceann d’aidhmeanna an
chúrsa is ea an tuiscint shóisialta a spreagadh agus léargas a fháil ar

thuiscintí ealaíonta daoine eile trí ghníomhaíochtaí ceoil. Cuidíonn sé seo
le baic a shárú. Sa lá atá inniu ann, is féidir le guth ceoil an Lucht Taistil
seasamh go mórtasach ar aon chéim le traidisiúin agus le seánraí eile,
agus a bheith i bpáirt leo.

Cuireann an ceol ar chumas daltaí a n-oidhreacht chultúrtha a léiriú,
teacht ar a  nglórtha féin agus iad a fhorbairt. Ag an am céanna, déanann
siad a gcuid féin den iliomad gnéithe nua a théann i gcion orthu, agus
baint mhór ag forbairt na teicneolaíochta leis seo. Dá bhrí sin, uirlis
chumhachtach is ea an ceol chun daoine a thabhairt le chéile.

8.4 Miotalóireacht
Tá an cúrsa miotalóireachta bunaithe ar ghníomhaíochtaí praiticiúla agus
fisiciúla. Tá taithí ag an Lucht Taistil ar chuid mhór de na próisis
phraiticiúla a mhúintear ar an gcúrsa, ar nós na miotalóireachta buailte,
agus teicnící ginearálta miotalóireachta. Léiríonn cuid mhór de na
gníomhaíochtaí seo cultúr, ceardaíocht agus traidisiún an Lucht Taistil.

Tá bailíocht oideachasúil agus bailíocht feidhmiúchán ag an gcúrsa don
uile dhalta, pé ábaltacht atá acu.

8.5 Staidéar Gnó              
Is é an Staidéar Gnó an t-ábhar ar an gcuraclam a chuidíonn leis an dalta
teacht ar chinntí ciallmhara agus an saol á chaitheamh aige ó lá go lá. Scil
thábhachtach saoil is ea bainistíocht airgeadais phearsanta, agus ní mór
do gach duine dul ina bun. Is féidir le gach dalta é seo a bhaint amach trí
chúinsí pearsanta agus teaghlaigh a léiriú. Tomhaltóir is ea an duine
freisin, agus cuirtear daltaí ar an eolas i dtaobh choincheap ar nós: cearta
tomhaltóirí, cosaint tomhaltóirí, agus dea-iompar tomhaltóirí. Agus
tuiscint eacnamaíochta á forbairt sna daltaí trí staidéar gnó, bíonn siad
ábalta, mar shaoránaigh, a dtaithí eolasach féin a chur leis an bpróiseas
daonlathach. Gné lárnach de chultúr an Lucht Taistil is ea an fhiontraíocht.
Spreagann an curaclam staidéar gnó sa Teastas Sóisearach na daltaí chun
díriú ar fhiontraíocht agus ar fhostaíocht, agus scileanna a chur i bhfeidhm
ar na gnéithe tráchtála dá saol féin agus den saol teaghlaigh acu.

8.6 Tíreolaíocht
Cuireann siollabas tíreolaíochta an Teastais Shóisearaigh roimhe cur le
tuiscint na ndaltaí ar cheisteanna tábhachtacha sa tsochaí
chomhaimseartha. Pléann sé freisin leis an mór-éagothroime atá ann.
Coincheapa tábhachtacha do chultúr an  Lucht Taistil go háirithe is ea an
éagsúlacht i gcaighdeán agus i gcineál na cóiríochta tís i mbailte móra
agus i gcathracha, gan trácht ar choincheapa tábhachtacha ar nós imirce
agus aistriú pobal daoine. Tiocfaidh comhthuiscint idir an Lucht Taistil
agus an chuid eile den tsochaí trí léargas a chothú ar an uile chineál
steiréitíopachais agus claontachta, agus trí mheonta dearfacha a thabhairt
chun cinn, mar aon le féinmheas agus féinmhuinín.

8.7 Stair
Ábhar mórtais ag an Lucht Taistil is ea an stair fhada atá acu in Éirinn agus
in áiteanna eile. Ní mór an stair seo a dhearbhú i gcuraclam staire na
scoileanna dara leibhéal. Ba chóir stair agus cultúr an Lucht Taistil a chur i
dtuiscint dóibh. B’fhiú do gach dalta eolas a chur ar shaibhreas an
traidisiún ceardaíochta, ceoil agus béil ag an Lucht Taistil. Tuigtear go
forleathan go bhfuil staidéar na staire luachmhar mar uirlis in aghaidh na
claontachta agus in aghaidh an chiníochais. Tá iomadúlacht na léargas
éagsúil lárnach do gach curaclam staire.

8.8 Matamaitic
Níl scileanna ná coincheapa matamaiticiúla srianta ag cultúr ná ag
traidisiún. Cuirtear go mór le tuiscint na ndaltaí ar na coincheapa seo,
áfach, má luaitear iad lena dtaithí saoil.  Má úsáidtear samplaí a
bhaineann le slite maireachtála an Lucht Taistil feicfidh na daltaí luach
ábhartha na matamaitice sa ghnáthshaol. Deimhneoidh sé freisin go
mbeidh an Lucht Taistil ábalta, ní hamháin an mhatamaitic a úsáid mar
phróiseas réiteach fadhbanna ach go mbeidh tuiscint acu uirthi mar ábhar
atá luachmhar inti féin.

8.9 Eacnamaíocht Bhaile
Tá baint dhíreach ag an eacnamaíocht bhaile le saol gach duine óig, faoi
láthair agus amach anseo. Tá aidhm ag siollabas an Teastais Shóisearaigh
réimse scileanna tábhachtacha a thabhairt do dhaltaí a chothóidh

neamhspleáchas pearsanta agus roinnt na freagrachta sna teaghlaigh
agus sna pobail ina maireann siad. Cuimsíonn sé staidéar ar chuid mhór
de na próisis atá riachtanach chun an saol a chaitheamh ó lá go lá, go
háirithe sa teaghlach. Baineann na príomhréimsí le bunriachtanais - bia,
éadaí, dídean, agus forbairt phearsanta. Cuireann an eacnamaíocht bhaile
le heolas na ndaltaí ar leaganacha éagsúla den saol baile agus ar a dtaithí
láithreach féin ar roghanna a dhéanamh maidir le heagrú a saoil féin.
Chuige seo, tá go leor deiseanna ann ábhar an chúrsa a nascadh le cultúr
an Lucht Taistil. Tugann na staidéir shóisialta agus sláinte, mar shampla,
deiseanna chun scrúdú a dhéanamh ar an bpobal áitiúil. Is féidir staidéar
a dhéanamh ar ghnéithe éagsúla d’fhorbairt pháistí laistigh den rogha
chúram leanaí. Leagtar an bhéim sa chúrsa iomlán ar fhorbairt  scileanna
cruthaitheacha agus praiticiúla agus scileanna cinnteoireachta, trí réimse
leathan gníomhaíochtaí praiticiúla.     

8.10 Ealaín, Ceardaíocht agus Gréaschóiriú
Fóram is ea an rang ealaíne, ina ndéantar difríochtaí cultúrtha agus
eitneacha a dheimhniú, a dhearbhú agus a cheiliúradh. Ar na hábhair a
chuireann deiseanna ar fáil chun stíleanna maireachtála éagsúla agus
córais éagsúla luachanna a fhiosrú, tá féinphortráidíocht, péintéireacht,
agus líníochtaí de chineálacha éagsúla tithíochta agus cóiríochta, mar
shampla. Tá bunsmaoineamh na hathchúrsála lárnach do staidéir
thríthoiseacha. Is fórsa cumhachtach é an ealaín a chuidíonn leis an
éagsúlacht a léiriú agus a cheiliúradh.

8.11 Eolaíocht
Leagann siollabas eolaíochta an Teastais Shóisearaigh béim ar thuiscint ar
an timpeallacht mar aon le scileanna praiticiúla maireachtála i réimsí ar
nós an leictreachais agus réimsí úsáide fuinnimh. Tá rogha eile san
áireamh ann ar a dtugtar Staidéir Áitiúla. Tugann sé seo deis do dhaltaí
obair phraiticiúil a chur i gcrích laistigh nó lasmuigh den scoil mar chuid
de thionscnamh imscrúdaitheach. Spreagann sé daltaí chun taighde a
dhéanamh ar bhunsmaoineamh, chun imscrúdú a dhearadh de réir a
gcumais agus chun an plean a fheidhmiú agus é cóirithe mar is cuí. Níl
aon ábhar ar leith leagtha síos don rogha seo.

8.12 Oideachas Fisiciúil
Cuimsíonn an clár san oideachais fisiciúil cur chuige iomlánaíoch maidir le
coincheap na gníomhaíochta fisiciúla do dhaoine óga. Agus páirt á
glacadh ag daltaí san oideachas fisiciúil, tagann siad ar eispéiris foghlama
a dhéanann leas aonair agus leas coiteann. Spreagtar iad chun stíl
mhaireachtála a roghnú atá gníomhach, folláin, agus stuama. Cuirtear lena
bhféin-choincheap trí fhorbairt a dhéanamh ar chleachtadh sciliúil agus
ealaíonta ar ghníomhaíochtaí praiticiúla. Déantar forbairt ar scileanna
pearsanta agus sóisialta agus cothaítear meonta dearfacha i leith caidrimh
le daoine eile. Thar aon ní eile, cuidíonn taithí fhisiciúil dhaltaí le forbairt
spéiseanna fóillíochta agus le rannpháirtíocht i spóirt foirne.

8.13 Oideachas Sóisialta, Pearsanta agus Sláinte (SPHE)
Leagann siollabas an Teastais Shóisearaigh in SPHE béim ar an ngá atá le
timpeallacht thacúil i scoileanna. Deimhníonn sé gur chóir go mbeadh
prionsabail na córa, an mheasa, na caoinfhulaingthe, mar aon le cúiteamh
ar iarracht, le sonrú tríd an scoil ar fad. Tugann an clár deiseanna do na
daltaí uile, an Lucht Taistil san áireamh, chun a saol pearsanta agus a
bhforbairt shóisialta a fhiosrú. Leagann an siollabas béim ar cheisteanna
ar nós “páirtíocht i ngrúpa” agus “tuiscint don éagsúlacht”. Laistigh den
roinn den siollabas a bhaineann le caidrimh agus oideachas gnéasachta,
spreagtar daltaí chun meas a bheith acu orthu féin agus ar dhaoine eile.
D’fhéadfadh an bhéim a chuireann an clár SPHE ar fhéinurraim, agus an
plé a dhéantar ar cheisteanna ar nós na bulaíochta, déileáil le hathruithe,
agus tuiscint ar chearta agus ar fhreagrachtaí, cúnamh a thabhairt do
dhaltaí den Lucht Taistil páirtíocht iomlán a ghlacadh i saol na scoile, agus
d’fhéadfadh sé cúnamh a thabhairt do scoileanna teacht ar dheiseanna
chun cultúr an Lucht Taistil a dhearbhú.

8.14 Clár Scoile an Teastais Shóisearaigh (JCSP)
Clár idirghabhála is ea an JCSP i scoileanna roghnaithe i gceantair faoi
mhíbhuntáiste agus cuireann sé cur chuige solúbtha ar fáil i leith an
churaclaim ar an dara leibhéal. Tá sé dírithe go príomha ar dhaltaí atá i
mbaol an scoil a fhágáil róluath. Glacann daltaí an chláir seo dhá ábhar ar
a laghad ag leibhéal an Teastais Shóisearaigh, de ghnáth Béarla agus

Matamaitic ar an mbonnleibhéal, agus glacann siad ábhair eile mar is cuí.
Coimeádtar próifíl dalta mar thaifead dearfach ar ghnóthachtáil an dalta.
Tá modúl ar chultúr an Lucht Taistil sa chlár seo.

8.15 Clár na hIdirbhliana
Ó 1994 i leith tá an rogha ag scoileanna dara leibhéal timthriall sinsearach
trí bliana a chur ar fáil dá gcuid daltaí. Is féidir leis na daltaí clár
Idirbhliana a leanúint, agus ina dhiaidh sin ceann de thrí chlár
Ardteistiméireachta a dhéanamh: an Ardteistiméireacht Bhunaithe, Clár
Gairme na hArdteistiméireachta, agus an Ardteistiméireacht
Fheidhmeach. 

Gnéithe de chlár na hIdirbhliana

• Clár bliana amháin is ea an Idirbhliain idir críoch chlár an Teastais
Shóisearaigh agus tús chlár na hArdteistiméireachta

• Díríonn an Idirbhliain ar bhreis aibíochta a chothú sna daltaí, ar
dhaltaí a threorú i dtreo shaol an duine fhásta agus shaol na hoibre,
agus forbairt scileanna teicniúla, acadúla agus ginearálta.

• Déanann gach scoil forbairt ar a clár féin don Idirbhliain dírithe go
cuí ar riachtanais a cuid daltaí. Deimhníonn an tsolúbthacht seo gur
féidir soláthar ceart a dhéanamh do riachtanais áirithe ag daltaí faoi
leith, an Lucht Taistil san áireamh, i gcaitheamh na hIdirbhliana.

• Cuireann an Idirbhliain roimpi cabhrú le daltaí teacht ar thuiscint níos
fearr orthu féin agus breis muiníne a chothú iontu.

• Tugann an Idirbhliain deis do dhaltaí scileanna maireachtála
tábhachtacha a fhorbairt.

• Tugann an Idirbhliain deis do dhaltaí chun scileanna agus ábhair
churaclaim a shealbhú, a d’fhéadfadh a bheith imithe amú orthu ar
chúis ar bith agus an timthriall sóisearach ar siúl acu.

• Ar churaclam na hIdirbhliana de ghnáth beidh taithí oibre, modúil
ghearra, obair thionscnamh, cuairteanna ar áiteanna sainspéise
oideachasúla, oideachas fiontraíochta (mionchomhlachtaí), staidéir
ríomhaireachta agus aoichainteoirí.

• Tugann modúil ar thuiscint shóisialta, obair thionscnamh agus
aoichainteoirí go háirithe deiseanna cinnte do scoileanna chun
nascadh go díreach le saol, stair agus cultúr an Lucht Taistil.

8.16 An Ardteistiméireacht Fheidhmeach (LCA)
Tugadh isteach an clár don Ardteistiméireacht Fheidhmeach i 1995 chun
freastal ar riachtanais dhaoine óga éagsúla nach raibh na cláir eile san
Ardteistiméireacht ag freastal orthu go sásúil, nó a raibh rogha déanta
acu gan bacadh lena leithéid de chlár. Is léir go bhfuil an
Ardteistiméireacht Fheidhmeach an-oiriúnach do roinnt daltaí den Lucht
Taistil. Ba chóir na pointí ábhartha seo a leanas a chur san áireamh, maidir
leis an Ardteistiméireacht Fheidhmeach:

• Clár Ardteistiméireachta dhá bhliain, atá sainiúil agus iomlán ann
féin, is ea é, a chuireann conair theistiméireachta náisiúnta ar fáil do
gach rannpháirtí, an Lucht Taistil san áireamh.

• Clár daltalárnaithe is ea é, a dhíríonn ar riachtanais agus ar
spéiseanna na rannpháirtithe. Ar an gcaoi seo, tá an
Ardteistiméireacht Fheidhmeach go háirithe, oiriúnach don Lucht
Taistil, sa mhéid go bhfuil soláthar ann do riachtanais agus do
spéiseanna pearsanta, agus is féidir cultúr an Lucht Taistil a dhearbhú
agus an mianach atá ann a chur chun lántairbhe na ndaltaí.

• Cothaíonn teagasc agus foghlaim ghníomhach ar chúrsa na
hArdteistiméireachta Feidhmí forbairt thréithe ar nós na
féinmhuiníne, an neamhspleáchais, na freagrachta, agus na
tionscnaíochta mar aon le scileanna comhoibrithe, obair bhuíne,
réiteach fadhbanna agus cinnteoireacht. Cuireann taithí agus
insamhlú oibre deis thábhachtach ar fáil chun iad seo a fheidhmiú
agus a fhorbairt tuilleadh.

• Is é príomhchuspóir na hArdteistiméireachta Feidhmí ná ullmhúchán
don saol fásta agus do shaol na hoibre. Cuireann sé cúrsa ar fáil do
dhaltaí, an Lucht Taistil san áireamh, atá ábhartha, leathan agus
praiticiúil.

• Tá an mheasúnacht san Ardteistiméireacht Fheidhmeach bunaithe
den chuid is mó ar chreidiúint a charnadh ar ghnóthachtáil i
gcaitheamh an dá bhliain ar an gclár.

• Cuireann an Ardteistiméireacht Fheidhmeach rochtain ar bhreis
oideachais agus oiliúna ar fáil. Ní hamháin go bhfuil sé ar fáil i
scoileanna príomhshrutha, ach tá sé á thairiscint anois i roinnt ionad
ógtheagmhála, agus i roinnt ceardlann pobail. 

9. Dea-chleachtas in úsáid
acmhainní breise

9.1 Uaireanta breise teagaisc
Tá na coinníollacha chun uaireanta breise teagaisc agus acmhainní eile a
cheadú do scoileanna dara leibhéal a rollaíonn daltaí den Lucht Taistil,
breactha i gCiorclán M43/99 (Aguisín 1). Tá scoileanna fós i mbun
foghlama faoin leas is fearr a bhaint as uaireanta breise teagaisc. Straitéis
oiriúnach do roinnt daltaí den Lucht Taistil is ea daltaí le riachtanais
foghlama ar leith a tharraingt amach, ach tuigtear go n-oibríonn straitéisí
eile go héifeachtach, ar nós tacaíocht a thabhairt laistigh den seomra
ranga agus teagasc buíne. Pé straitéis a roghnófar maidir le húsáid
uaireanta breise teagaisc is gá go mbeadh rochtain ag daltaí den Lucht
Taistil ar an gcuraclam iomlán i ngach réimse ábhair. Ní mholtar in aon
chor curaclam srianta a thairiscint do dhaltaí den Lucht Taistil.

Tá sé riachtanach comhordú agus monatóireacht a dhéanamh ar rollú, ar
thinreamh agus ar dhul chun cinn an Lucht Taistil sa scoil. Feidhm
thábhachtach eile is ea caidreamh a bhunú leis an múinteoir ar cuairt don
Lucht Taistil, mar aon le sonraí eolais a fháil ó bhunscoileanna. Ba chóir
soláthar a dhéanamh freisin do chaidreamh leanúnach le tuismitheoirí den
Lucht Taistil.

Sa bhunscoil d’fhéadfadh go raibh múinteoir acmhainní don Lucht Taistil a
raibh aithne mhaith aige/aici ar an bpáiste den Lucht Taistil agus ar an
teaghlach. Ba chóir don scoil dara leibhéal an t-eolas agus an taithí seo a
lorg, go háirithe maidir le taifid ghnóthachtála agus tinrimh.

9.2 Oideachas agus cúram tréadach 
I scoileanna dara leibhéal d’fhéadfadh freagracht ar leith a bheith ar
mhúinteoir amháin nó ar roinnt múinteoirí maidir le comhordú agus/nó
tacú le soláthar oideachasúil do dhaltaí den Lucht Taistil. Éilíonn an ról
tacaíochta  seo scileanna éifeachtacha cumarsáide, comhbhá agus cur

chuige solúbtha. Ba chóir cúram a ghlacadh chun a dheimhniú go mbeidh
cur chuige foirne ann maidir le hoideachas agus cúram tréadach an Lucht
Taistil. D’fhéadfadh na daoine seo a leanas a bheith san áireamh:

• an príomhoide

• an leas-phríomhoide

• an múinteoir gairmthreorach

• an séiplíneach

• ceannaire bliana

• teagascóir ranga

• múinteoir chaidreamh baile-scoil-pobal

• múinteoir(í) le huaireanta breise

• múinteoir tacaíochta foghlama

• meantóir fásta

• meantóir dalta

• múinteoir ar cuairt don Lucht Taistil

• tuismitheoirí

9.3 Deontas speisialta caipitíochta
Ní mór don scoil a dheimhniú go bhfaigheann sí an deontas caipitíochta
cuí, de réir mar a mhínítear i gciorclán M43/99, maidir le rollú daltaí den
Lucht Taistil. Ba chóir céimeanna a ghlacadh chun a dheimhniú go
mbaintear leas as an deontas caipitíochta ar mhaithe le hoideachas daltaí
den Lucht Taistil. 

Glactar leo seo a leanas mar úsáid chuí an deontais:

• speansais a thagann i gceist agus feabhas á chur ar thaithí an dalta
den Lucht Taistil sa scoil 

• bearta chun tinreamh agus páirtíocht a spreagadh

• cuairteanna oideachais agus turais scoile

• ábhair do dhaltaí: pinn, soláthairtí ealaíne, comhábhair don
eacnamaíocht bhaile

• trealamh don oideachas fisiciúil, téacsleabhair, éide scoile, trealamh
seomra ranga agus foghlama, tacaíocht ríomhaireachta.

10. Struchtúr tacaíochta náisiúnta
d’oideachas an Lucht Taistil

10.1 Oifigeach Oideachais Náisiúnta don Lucht Taistil
Baineann na cúraim seo a leanas leis an Oifigeach Oideachais Náisiúnta
don Lucht Taistil:

• cur chun cinn agus éascú a dhéanamh ar oideachas do dhaltaí den
Lucht Taistil ar leibhéal náisiúnta

• riachtanais oideachasúla ag daltaí den Lucht Taistil a aithint agus
bearta cuí a mholadh don Roinn Oideachais agus Eolaíochta

• oibriú i gcomhar le Cigireacht na Roinne Oideachais agus Eolaíochta

• dlúthchaidreamh oibre a bhunú le baill Sheirbhís na Múinteoirí ar
Cuairt agus leis an bhfoireann riaracháin sa Roinn 

• beartais nuálaíocha a mholadh san oideachas don Lucht Taistil agus
forbairt churaclaim i gcomhairle leis an gCigireacht, agus an Roinn a
chomhairliú maidir le riachtanais ar leith sa réimse seo

• cruinnithe a eagrú agus dul i gcomhairle leis an Lucht Taistil, le
heagraíochtaí Lucht Taistil, le húdaráis sláinte, le hoibrithe sóisialta,
mar aon le heagrais dheonacha agus le coistí, más cuí

• lonnú daltaí den Lucht Taistil i scoileanna dara leibhéal a phlé leis na
húdaráis chuí agus aon deacrachtaí a éiríonn a chur ar a súile don
Roinn 

• bealaí nua a lorg chun tuismitheoirí den Lucht Taistil a dhéanamh
páirteach sa phróiseas oideachais



Treoirlínte d’Oideachas an Lucht Taistil i scoileanna dara leibhéal52

• dul i gcomhairle leis na húdaráis chuí i dtaobh chúrsaí a bhaineann le
hoiliúint réamhsheirbhíse agus inseirbhíse do mhúinteoirí.

10.2 Seirbhís na Múinteoirí ar Cuairt d’oideachas an
Lucht Taistil

Is é atá i Seirbhís na Múinteoirí ar Cuairt ag an Roinn Oideachais agus
Eolaíochta ná seirbhís a spreagann agus a chothaíonn deiseanna do
thuismitheoirí den Lucht Taistil agus a gclann, le cúnamh ó fhoireann na
scoile, chun páirt a ghlacadh i bpróiseas forbartha oideachasúil. Tá sé
dírithe ar na leibhéil pháirtíochta agus ghnóthachtála a mhéadú, ar an
gciníochas a throid, agus ar an idirchultúrachas a chothú.

Is é is aidhm do Sheirbhís na Múinteoirí ar Cuairt don Lucht Taistil ná go
mbeadh  daltaí den Lucht Taistil lánpháirteach i gcóras oideachais
idirchultúrtha agus frithchiníoch.

Tá na réimsí seo a leanas mar chúram ar Sheirbhís na Múinteoirí ar Cuairt
ó lá go lá:

• Teaghlaigh
Bunaíonn agus buanaíonn múinteoirí ar cuairt (MC) naisc le
teaghlaigh den Lucht Taistil ina gceantar féin. Cuireann siad
comhairle ar theaghlaigh i dtaobh an tsoláthar oideachais sa
cheantar agus tacaíonn siad leo rochtain a bhaint amach ar
scolaíocht oiriúnach dá gclann. Agus iad ag oibriú i dtreo na
comhthuisceana, tógann na MC droichid idir cultúr an bhaile agus
culltúr na scoile.

• Scoileanna
Tugann na MC cuairt ar scoileanna ina gceantair féin chun tacú le
hobair na múinteoirí agus na scoileanna chun oideachas ar
ardchaighdeán a chur ar fáil do na daltaí den Lucht Taistil.

• Gníomhaireachtaí eile
Oibríonn an MC go dlúth leis na seirbhísí reachtúla agus deonacha
atá ann cheana féin chun an tacaíocht is mó is féidir a thabhairt do
theaghlaigh den Lucht Taistil agus do dhaltaí ar scoil.  

• Forbairt inseirbhíse
Glacann Seirbhís na Múinteoirí ar Cuairt páirt i ndearadh, forbairt
agus soláthar chúrsaí forbartha inseirbhíse do mhúinteoirí.

• Bailiúchán sonraí 
Tá ról leanúnach ag Seirbhís na Múinteoirí ar Cuairt maidir le
bailiúchán sonraí a mbaintear úsáid as mar fhoinse eolais don Roinn
chun an soláthar oideachais don Lucht Taistil a fheabhsú amach
anseo.

Aguisín 1

Tacaíocht do scoileanna dara leibhéal
a rollaíonn daltaí den Lucht Taistil

Litir Chiorcláin M43/99

An Roinn Oideachais agus Eolaíochta,          

Brainse an Iarbhunoideachais,

Teach Háicín,

Baile Átha Cliath 2.

Teil: 01-809 5020                 Faics: 01-809 5048

Chuig Údaráis Bhainistíochta Scoileanna Dara Leibhéal agus chuig Príomhoifigigh
Feidhmiúcháin na gCoistí Gairmoideachais.

Litir Chiorcláin M43/99

TACAÍOCHT DO SCOILEANNA IARBHUNOIDEACHAIS
AG ROLLÚ  DALTAÍ DEN LUCHT TAISTIL

Leithdháileadh múinteoirí don Lucht Taistil
Is féidir le Scoileanna Iarbhunoideachais a rollaíonn daltaí den Lucht Taistil iarratas a
chur chuig an Roinn ar uaireanta breise teagaisc chun cabhrú leo tacaíocht foghlama
a chur ar fáil i réimsí scileanna litearthachta, uimhríochta agus sóisialta. De ghnáth, is
é 0.07 múinteoir breise in aghaidh gach dalta den Lucht Taistil, an leibhéal tacaíochta
múinteoirí a chuirfear ar fáil. Déanfar gach cás a bhreithniú ar leith, áfach, de réir
sainriachtanas oideachasúil an dalta. Beidh sé riachtanach freisin gach iarratas a
bhreithniú i gcomhthéacs leibhéal iomlán na foirne sa scoil, nó sa Scéim i gcás na
gCoistí Gairmoideachais.

Ba chóir do scoileanna a thagann faoi bhrat Choiste Gairmoideachais iarratais ar
uaireanta breise teagaisc a chur faoi bhráid an Phríomhoifigeach Feidhmiúcháin cuí,
ar an bhfoirm atá i dteannta an chiorcláin seo; ba chóir do gach Coiste
Gairmoideachais aon iarratas amháin a chur isteach bunaithe ar an eolas a fuarthas ó

scoileanna dara leibhéal, chuig Rannóg na Múinteoirí Gairmoideachais, An
Roinn Oideachais agus Eolaíochta, Cor na Madadh, Baile Átha Luain, Co. na
hIarmhí. Ba chóir do Mheánscoileanna, Pobalscoileanna agus Scoileanna
Cuimsitheacha iarratais a sheoladh go díreach chuig Rannóg na Múinteoirí
Iarbhunoideachais, An Roinn Oideachais agus Eolaíochta, Cor na Madadh,
Baile Átha Luain, Co. na hIarmhí, ar an bhfoirm atá i dteannta an chiorcláin seo.    

Ba chóir iarratais a bheith istigh roimh 13 Nollaig, 1999.

Sa chás go gceadaítear uaireanta breise teagaisc, déanfar amhlaidh ar an gcoinníoll
nach mbainfear aon úsáid eile as na huaireanta ach chun soláthar do riachtanais
oideachasúla ag daltaí den Lucht Taistil. Sa bhreis air sin, iarrtar ar Scoileanna agus
ar Choistí Gairmoideachais tuarascáil ar an dul chun cinn a chur faoi bhráid na
Roinne roimh dheireadh gach bliana acadúla ag léiriú an chaoi ar úsáideadh na
huaireanta agus an dul chun cinn a rinne gach dalta den Lucht Taistil.  

Deontas breise Caipitíochta do Scoileanna
D’fhonn daltaí den Lucht Taistil a spreagadh chun páirt a ghlacadh sa chóras dara
leibhéal agus d’fhonn tacú le scoileanna dara leibhéal freagairt do riachtanais na
ndaltaí seo, íocfar deontas breise i leith scoileanna atá sa Scéim Saoroideachais.
Íocfar deontas breise caipitíochta £336 i leith gach dalta den Lucht Taistil atá
rollaithe i do scoil ar 30 Meán Fómhair 1999. Déanfar an deontas a leithdháileadh
chun cabhrú le scoileanna bunábhair teagaisc agus tacaí oiriúnacha a chur ar fáil
don Lucht Taistil, agus mar chúnamh i leith costas eile a thiteann ar scoileanna
agus iad ag freagairt do riachtanais oideachasúla an Lucht Taistil. Íocfar an
deontas bunaithe ar an líon daltaí den Lucht Taistil atá rollaithe mar a léirítear ar
an bhfoirm iarratais atá faoi iamh leis an gciorclán seo.  

Ní mór do scoileanna a rinne iarratais cheana féin ar uaireanta breise teagaisc
roimh dháileadh an chiorcláin seo, ní mór dóibh an fhoirm iarratais a
chomhlánú chun críche an deontais bhreise caipitíochta. 

Cóipeanna den Chiorclán
Tabhair cóip den chiorclán seo, le do thoil, d’ionadaithe cuí na dtuismitheoirí agus
na múinteoirí lena scaipeadh ar thuismitheoiri agus ar mhúinteoirí aonaracha.

John Dennehy,
Ard-Rúnaí,
Nollaig 1999.



IARRATAS AR UAIREANTA BREISE LAMHÁLTA TEAGAISC AGUS/NÓ
DEONTAS BREISE CAIPITÍOCHTA I LEITH DALTAÍ DEN LUCHT TAISTIL  

Ainm na Scoile:

Uimhir Rolla na Scoile:

Seoladh na Scoile:

Líon iomlán na n-uaireanta riachtanacha gach seachtain:

Líon iomlán daltaí den Lucht Taistil rollaithe ar 30 Meán Fómhair  ____ : ____ 

Bliain 1: _____ Bliain 2: _______ Bliain 3: ______

Idirbhliain: ____ Ardteist 1: ______ Ardteist 2: ______

Tá cóip den chlár oideachasúil a ceapadh do na daltaí seo faoi iamh:

Tá _______                Níl ________

Mura bhfuil sé faoi iamh, luaigh an dáta ar a mbeidh sé seo ar fáil: ________

Deimhním go bhfuil na sonraí eolais thuas i gceart, agus go mbainfear
úsáid as acmhainní breise a chuirfear ar fáil de dhroim an iarratais seo,
chun tacú le hOideachas Lucht Taistil agus go gcuirfear tuairisc faoi
bhráid na Roinne Oideachais agus Eolaíochta de réir mar is gá.

Síniú an Phríomhoide/Bhainisteora: 

Dáta:

Stampa nó séala údaraithe na scoile:

NÓTAÍ
• Ní mór Aguisín A a chomhlánú i leith gach aon dalta ar leith de

chuid an Lucht Taistil.

• Ní mór na hiarratais uile ó scoileanna faoi bhrat Choistí
Gairmoideachais a chur ar aghaidh tríd an bPríomhoifigeach
Feidhmiúcháin Cuí, lena seoladh chun na Roinne.

• Seol an fhoirm seo ar ais le do thoil, chuig Rannóg na Múinteoirí
Iarbhunoideachais, An Roinn Oideachais agus Eolaíochta, Cor na
Madadh, Baile Átha Luain, Co. na hIarmhí roimh 13 Nollaig.

Aguisín le Litir Chiorcláin M43/99
SONRAÍ DALTAÍ AR LEITH DEN LUCHT TAISTIL A BHFUIL
GÁ ACU LE TACAÍOCHT OIDEACHASÚIL SPEISIALTA

Ainm:  

Dáta Breithe:  

Rang ar scoil faoi láthair: 

Líon blianta sa scoil seo: 

Stair oideachasúil go dtí seo:

Ainmneacha scoileanna ar bith ar fhreastail sé/sí orthu roimhe seo,
bunscoileanna san áireamh, agus leibhéal gnóthachtála.

Tacaíocht bhreise a cuireadh ar fáil dó/di in aon cheann de na scoileanna
seo (má cuireadh):

Sonraí i leith aon sainriachtanas breise oideachasúil. (Ní mór Tuairiscí
Síceolaíochta a chur ar fáil i leith daltaí a luaitear sainriachtanais sonraithe
oideachasúla leo):

Seol ar ais an fhoirm seo le do thoil, chuig Rannóg na Múinteoirí
Iarbhunoideachais, An Roinn Oideachais agus Eolaíochta, Cor na
Madadh, Baile Átha Luain, Co. na hIarmhí, roimh 13 Nollaig.

Aguisín 2

Teagmhálacha úsáideacha

1. Oifigeach Oideachais Náisiúnta don Lucht Taistil
Maugie Francis
An Roinn Oideachais agus Eolaíochta
Oifig na Cigireachta
Bóthar na gCeannaithe 
Gaillimh
Fón: (091) 568922  /  562300
Faics: (091) 561734

2. Paróiste an Lucht Taistil
Oibríonn Paróiste an Lucht Taistil laistigh den réimse oideachais chun páistí
den Lucht Taistil a chur chun cinn mar pháirt de ghrúpa sainiúil sóisialta ar
chóir an cultúr atá acu, an fhánaíocht san áireamh, a aithint agus meas a
bheith air, laistigh den chóras scolaíochta. Oibríonn beirt chaiticeasmóirí,
agus iad fostaithe ag an bparóiste, ar bunábhair acmhainne a chur ar fáil do
scoileanna. Baineann an bunábhar le réimse an oideachais reiligiúnda, ach
baintear leas as go minic i réimsí eile ábhar. Mar fhreagra ar iarratais laistigh
d’Ard-Deoise Bhaile Átha Cliath agus go náisiúnta, tá téacsleabhar do
mhúinteoirí foilsithe ag an bparóiste ina bhfuil na míreanna riachtanacha
chun ullmhúchán sásúil a dhéanamh chun glacadh le sacraimintí na Chéad
Chomaoineach, na hAithrí, agus an Chóneartaithe. Is é an cuspóir atá leis
seo ná léiriú creidimh an Lucht Taistil a chur in iúl go coineasach sa seomra
ranga agus é a tháthú go cuimsitheach sa chlár oideachais reiligiúnda. Tá sé
mar  aidhm ag foireann an pharóiste cuairt a thabhairt ar na scoileanna go
léir a bhfuil páistí den Lucht Taistil ag freastal orthu in Ard-Deoise Bhaile
Átha Cliath, chun acmhainn a chur ar fáil do mhúinteoirí. D’fhonn iad féin a
choinneáil ar an eolas i dtaobh ceisteanna a bhaineann le hoideachas an
Lucht Taistil agus chun tionchar a bheith aige ar dhéanamh beartas, téann
Paróiste an Lucht Taistil i gcomhar le comhlachtaí eile, ar a n-áirítear:

• Crosscare
• Grúpa Oibre Oideachais Ghluaiseacht an Lucht Taistil in Éirinn
• comhairleoirí deoise
• Cumann Múinteoirí an Lucht Taistil
• Seirbhís na Múinteoirí ar Cuairt.

Is féidir leabhair, fístéipeanna, agus pacáistí oideachasúla éagsúla a
thugann an paróiste ar iasacht do scoileanna a fheiceáil sa seomra
acmhainní den scoth atá in oifig an pharóiste.

Paróiste an Lucht Taistil
6 Bóthar Nua Chabrach 
Baile Phib
Baile Átha Cliath 7
Fón: (01) 8388874

3. Coiste Náisiúnta don Oideachas Forbartha (NCDE)
Bhunaigh an Tánaiste agus an tAire Gnóthaí Eachtracha an NCDE i 1994,
agus is léiriú é ar an gclár forbartha agus oideachais ag Coiste
Comhairleach na hÉireann um Chúnamh. Tá sé mar aidhm ag an
oideachas forbartha daoine a mhealladh chun machnaimh, chun anailíse
agus chun gnímh don chomhghuaillíocht áitiúil agus dhomhanda. Agus é
ag comhoibriú le gníomhaireachtaí agus le heagraíochtaí eile, tá sprioc ag
an NCDE an t-oideachas forbartha a chur chun cinn agus tacú leis i sochaí
na hÉireann trí chéile. Cuireann ionad acmhainní an NCDE fáilte roimh
chuairteoirí.

Déanann an t-ionad speisialú in acmhainní oideachais fhorbartha, agus tá
réimse leathan ábhar oideachais agus eolais aige, fístéipeanna, leabhair,
sleamhnáin, pacaí fótagraf, agus lámhleabhair teagaisc, agus iad ar díol
agus ar fáil ar iasacht. Bíonn ionad acmhainní an NCDE ar oscailt don
phobal gnáthlaethanta na seachtaine ó 9.45 a.m. go dtí 1.00 p.m. agus ó
2.00 p.m. go dtí 5.15 p.m. Tá catalóg ar fáil ach í a iarraidh. Dóibh siúd
lasmuigh de Bhaile Átha Cliath, tá seirbhís orduithe poist ann chun ábhair
a cheannach. Is féidir eolas agus ábhair ar iasacht a chur amach sa phost
freisin ach iad a iarraidh.

Coiste Náisiúnta don Oideachas Forbartha
16-20 Sráid Chumberland Theas
Baile Átha Cliath 2
Fón: (01) 6620866

4. Gluaiseacht an Lucht Taistil in Éirinn (ITM)
Bunaíodh Gluaiseacht an Lucht Taistil in Éirinn i mí na Samhna 1990.
Eagraíocht líonra náisiúnta is ea í de ghrúpaí agus de dhaoine aonair atá
ag obair i bpobal an Lucht Taistil. Tá na baill uile ar aon tuiscint gur grúpa
sóisialta ar leith iad an Lucht Taistil i sochaí na hÉireann. Laistigh den
eagraíocht tá ceithre ghrúpa oibre náisiúnta a chuireann beartais agus
pleananna chun cinn i ngach ceann de na réimsí seo a leanas:    

– cóiríocht tís
– oideachas
– óige
– frith-idirdhealú.

Tugann Catherine Joyce, Comhordaitheoir Náisiúnta Ghluaiseacht an
Lucht Taistil in Éirinn, cuireadh do mhúinteoirí páirt a ghlacadh sa ghrúpa
oideachais chun go rachfaí i ngleic leis na dúshláin san oideachas faoi
láthair ar an gcaoi is fearr. Tá ocht gcomhbhall  is daichead ag an ITM. Tá
liosta ainmneacha agus seoltaí de ghrúpaí den Lucht Taistil ar fáil ó
cheannoifig an ITM.

Gluaiseacht an Lucht Taistil in Éirinn/Irish Traveller Movement
4-5 Sráid Eustace
Baile Átha Cliath 2
Fón: (01) 6796577
Faics: (01) 6796578
R-phost: itmtrav@indigo.ie

5. Pavee Point
Eagraíocht neamhrialtasach is ea Pavee Point atá tiomnaithe do chearta
daonna a bhaint amach don Lucht Taistil in Éirinn. Tá an grúpa
comhdhéanta den Lucht Taistil agus de bhaill de dhaonra an mhóraimh ag
obair as lámha a chéile chun aghaidh a thabhairt ar riachtanais an Lucht
Taistil mar ghrúpa mionlaigh a fhulaingíonn eisiamh agus imeallú.

Aithníonn Pavee Point cultúr sainiúil an Lucht Taistil agus tábhacht na
fánaíochta do shlí mhaireachtála an Lucht Taistil. Cuireann an grúpa
roimhe gníomhaíocht áitiúil a nascadh le soláthar acmhainní go náisiúnta,
agus obair dhíreach a nascadh le taighde agus ceapadh beartas.

Pavee Point
46 Sráid Shéarlais Mhóir Thuaidh  
Baile Átha Cliath 1
Fón (01) 8780255
Faics: (01) 8742626
R-phost: pavee@iol.ie

6. Jean-Pierre Liegeois
Déantar an foilseachán INTERFACE a chomhordú faoi stiúir Jean-Pierre
Liegeois, atá ina chomhairleoir ag Coimisiún na hEorpa maidir le
hoideachas páistí de chuid na nGiofóg agus páistí den Lucht Taistil.
Foilsíonn sé in INTERFACE ceannteidil tionscnamh le haghaidh forbartha
maoinithe ag an Aontas Eorpach. Is féidir le grúpaí agus le daoine aonair
atá ag gabháil d’oideachas páistí den Lucht Taistil cur isteach ar mhaoiniú
chun dul i mbun tionscnaimh. Tá sé inmhianaithe naisc a léiriú trí
fhoilseacháin agus trí chomhghleacaithe i mballstáit eile. Tá liosta de na
tuarascálacha ó chomhdhálacha éagsúla agus an foilseachán INTERFACE
féin ar fáil ón seoladh thíos:

Jean-Pierre Liegeois
Centre de Recherches Tsiganes
Université de Paris V
106 Quai de Clichy

Clichy
France
Faics: 3314 7312923

7. Cumann Múinteoirí an Lucht Taistil (ATTP)
Bunaíodh Cumann Múinteoirí an Lucht Taistil go luath sna 1970í chun
aghaidh a thabhairt ar cheisteanna a mbíonn an Lucht Taistil agus a gcuid
múinteoirí i ngleic leo ar scoil. Faoi mar a léiríodh do na baill, bhain na
dúshláin le cultúr an Lucht Taistil a aithint agus a cheiliúradh seachas le
cúnamh a thabhairt dá bpáistí i mbun foghlama agus iad ar scoil.

Reáchtálann an ATTP comhdháil bhliantúil agus foilsíonn sé irisleabhar
bliantúil, Glocklai. (Ciallaíonn Glocklai múinteoir in Gammon, teanga an
Lucht Taistil.) Glacann an t-irisleabhar le páipéir agus le hábhar eile ar
théamaí a bhaineann le hoideachas idirchultúrtha agus an Lucht Taistil.

Is féidir a thuilleadh eolais i dtaobh ballraíochta a fháil ó rúnaí oinigh an
ATTP:

Brenda Ó Tighearnaigh
66 Bóthar Redesdale   
Cnoc Mhuirfean
Co. Bhaile Átha Cliath
Fón: (087) 6868281
R-phost: brendaot@tinet.ie

8. Fóram Náisiúnta Ban an Lucht Taistil
Comhghuaillíocht de mhná an Lucht Taistil agus d’eagraíochtaí an Lucht
Taistil ar fud na hÉireann is ea Fóram Náisiúnta Ban an Lucht Taistil. Is é
an cuspóir atá aige ná “oibriú le chéile in aghaidh an chiníochais agus an
ghnéasachais a fhulaingíonn mná den Lucht Taistil, agus cearta ban an
Lucht Taistil ar fhéindearbhú a chur chun cinn, cearta daonna a bhaint
amach agus comhionannas laistigh den tsochaí”.

Fóram Náisiúnta Ban an Lucht Taistil
Aonad 4 Lárionad Thuama
Bóthar Thuama
Gaillimh
Fón:- (091) 771509
Faics:- (091) 771235
R-phost:- ntwf@iol.ie 

9. An Saoránach Taistealaí/Citizen Traveller
An príomhchuspóir atá ag an Saoránach Taistealaí is ea feachtas trí bliana
a fhorbairt chun tacú le hobair na n-eagraíochtaí den Lucht Taistil d’fhonn
comhthuiscint níos fearr a bhunú idir na pobail lonnaithe agus na pobail
den Lucht Taistil in Éirinn, agus timpeallacht a chruthú ina gcuirfear an
Lucht Taistil chun cinn mar chomhshaoránaigh i sochaí na hÉireann, agus
an Lucht Taistil a spreagadh chun a bheith mórtasach as a bhféiniúlacht
chultúrtha.

An Saoránach Taistealaí
5 Bóthar Nua Chabrach 
Baile Átha Cliath 7
Fón:- (01) 8681462
Faics:- (01) 8681611
R-phost:- citizentraveller@iol.ie

10. An tÚdarás Comhionannais
Bunaíodh an tÚdarás Comhionannais i 1999 nuair a tháinig an tAcht um
Chomhionannas Fostaíochta i bhfeidhm. Údaraíonn an tAcht an tÚdarás
Comhionannais chun oibriú i dtreo chealú an idirdhealaithe agus ar son
chur chun cinn an chomhionannas deiseanna. Clúdaíonn an reachtaíocht
naoi n-ábhar, ballraíocht den Lucht Taistil san áireamh.

An tÚdarás Comhionannais
Teach Chluain Meala
Baile Átha Cliath 2
Fón:- (01) 4173333
Faics:- (01) 4173366
R-phost:- info@equality.ie

11. An tSeirbhís Náisiúnta Síceolaíochta Oideachais (NEPS)
Bunaíodh NEPS go foirmiúil mar ghníomhaireacht ag an Roinn Oideachais
agus Eolaíochta  agus údarás tarmligthe aige chun seirbhísí síceolaíochta
a sholáthar agus a fhorbairt do na daltaí uile atá ina ngá i mbunscoileanna
agus i scoileanna dara leibhéal agus in ionaid chuí eile a bhfuil tacaíocht
acu ón Roinn Oideachais agus Eolaíochta.

Tá an tseirbhís eagraithe ar bhonn réigiúnach: tá síceolaithe NEPS ar fáil i
ndeich réigiún a fhreagraíonn do réigiúin na mBord Sláinte.

An tSeirbhís Náisiúnta Síceolaíochta Oideachais (NEPS)
Cúirt Fhreidric
24-27 Sráid Fhreidric Thuaidh
Baile Átha Cliath 1
Fón:- (01) 8892700
Faics: (01) 8892755

12. An Coiste Náisiúnta Comhairleach um Chiníochas agus
Idirchultúrachas

Páirtnéireacht is ea an coiste seo de ranna Rialtais, gníomhaireachtaí agus
eagraíochtaí neamhrialtais. Bhunaigh an Roinn Dlí Cirt, Comhionannais
agus Athchóirithe Dlí é, i mí Iúil 1998. Is é aidhm an choiste ná struchtúr a
sholáthar ina ndéanfaí beartais agus gníomhaíochtaí a fhorbairt, dírithe ar
chur chuige imeasctha a cheapadh in aghaidh an chiníochais agus chun
gníomhú i ról comhairlitheach beartais don Rialtas. Tá an cur chuige seo á
fhorbairt lámh ar lámh le sochaí níos rannpháirtí agus níos idirchultúrtha a
thógáil, sochaí a chuimseodh níos fearr grúpaí ar nós dídeanaithe, an
Lucht Taistil, agus grúpaí eitneacha mionlaigh.

An Coiste Náisiúnta Comhairleach um Chiníochas agus
Idirchultúrachas
26 Sráid Fhearchair
Baile Átha Cliath 2
Fón:- (01) 4785777
Faics:- (01) 4785778
R-phost:- nat.racism.ctee@eircom.net

Múinteoir ar cuairt
don Lucht Taistil

Oibrí Sóisialta 
Údarás Áitiúil

Ionad Sláinte áitiúil nó
Oifig Chúram Pobail

Oifigeach Tinreamh 
Scoile/Oifigeach Leasa 
Oideachais

Grúpa taca áitiúil 
don Lucht Taistil

Ionadaí réigiúnach, 
Cumann Múinteoirí 
an Lucht Taistil

Paróiste an Lucht Taistil,
Baile Átha Cliath

Séiplíneach nó oifig 
áitiúil deoise

Múinteoirí acmhainní 
don Lucht Taistil 
sna bunscoileanna

Cigire Ceantair 
bunscoileanna

Cigire 
Iarbhunoideachais

Aguisín 3
Oideachas Lucht Taistil – teagmhálacha
áitiúla
Teagmháil Ainm agus Seoladh Teileafón

